
Жыйылыу Адабият окъуула

Къабарты-Малкъарны Ветеринария управлениясыны келечи-
лери кёп болмай КъМКъАУ-гъа барып, анда ветеринар медицина 
эмда биотехнология факультетни 4 эм 5 курсларыны окъуучулары 
бла тюбешгендиле. 

Октябрь бизге энчиди – бу айда 
Мечиланы Кязим хажи туугъанды. 
Ол аламат шарт бла байламлы 
республикада Мечиланы Кязимге 
аталгъан тюбешиуле, эришиуле, 
окъуула, кёрмючле барадыла. 

2 бет 4 бет

Магъаналы эмда жууаплы 
ишни тамамлайдыла

Ёз тиллени бла маданиятланы 
айнытыугъа, сакълаугъа да ата-
лып, «Ана тилим – жаным-тиним, 
мени дуниям!» деген эришиу энди 
иги кесекден бери республика 
даражалы фестивальча бардыры-
лады. 

Фестиваль

3 бет

 Жетишим

Къырал жумушла

Ахыры 2-чи бетдеди.

Кязимни назмулары энтта эшитилгендилеАна тилни, таулу берекетни да байрамы

В.Путин: Не бла къууандыраллыкъсыз? 
К.Коков: Республиканы социал-экономика 

айныууну, миллет проектле къалай толтурулгъан-
ларыны юслеринден да билдирирге сюеме, эркин 
этсегиз, Владимир Владимирович. 

В.Путин: Айтыгъыз. 
К.Коков: Биринчиден, республиканы айныууну 

баш кёрюмдюлерин билдирирге онг бергенигиз 
ючюн ыразылыгъымы айтыргъа сюеме. Арт жыл-
лада чыгъа тургъан тыйгъычлагъа да къарамай, 
Къабарты-Малкъар Республиканы экономикасы 
баш кёрюмдюле жаны бла ёсюмюн селейтмейди. 

В.Путин: Сизде  ВРП ёсюп баргъанын, про-
мышленность эм мюлк производствогъузгъа да 
къошулгъанын документле кёргюзтюп турадыла. 

К.Коков: Сау болугъуз. Баш капиталгъа инвести-
цияланы тергегенде, алты айгъа ала 14 миллиард 
сомгъа жетгендиле, неда 125,8 процентге ёсген-
диле. Кесигиз белгилегенигизча, промышленность 
ёсюм 103,8, эл мюлкде 105,6, къурулушда 113, 
розница сатыу-алыуда 105,9 процент болгъанды. 
Саулай алгъанда, иги кёрюмдюледиле.

Туризмни айтсакъ, беш жылгъа туристлени саны 
2,2 кереге ёсгенди эмда быйыл январь-август ай-
лада  да солургъа келгенле азаймагъандыла, 20 
процент чакълы бирге кёбейгендиле. Сегиз айгъа 
уа бир миллион адам жокълагъанды республика-
бызны. Жылны ахырына дери ол миллионнга 400 
минг къошулур деп турабыз.

Гитче эмда орта предпринимательлик бла кю-
решгенлеге да къошула барады. Ала 113 минг 
чакълы боладыла. Ол а 2019 жылдан эсе 2,7 ке-
реге кёпдю. Кеслерине иш мажаргъанланы саны 
артыкъда терк ёседи – 66 минг адам. 

Экономикабызны айный баргъанына кеси фай-
даларыбызны ёсгени да шагъатлыкъ этеди.  2017-
2022 жылланы алсакъ, алгъа  кеси файдаларыбыз 
9,8 миллиард сом эдиле, 2022 жылны эсеплерине 
кёре уа ала 16,2 миллиард сомгъа жетгендиле. 
Быйыл да ол хал сакъланады. Бюгюнлюкде кеси 
файдаларыбызгъа 14 процент къошулгъанды. Ала 
18 миллиардха жетерлерин сакълайбыз. Бирикди-
рилген бюджетибизни  2017 жылдан бери тергесек, 
2022 жылгъа дери ол 29 миллиард сомдан 70 
миллиард 900 миллион сомгъа дери кёбейгенди. 

Кеси файдаларыбызны ёсгени бизге кёп со-

циал жумушланы тамамларгъа себеплик этеди, 
ол санда социал тёлеуле бла байламлы жыйыш-
дырылгъан борчларыбызны жабаргъа да. Андан 
сора да арт юч жылны ичинде бюджет бёлюмде 
уруннганланы иш хакъларына жыл сайын 10 про-
цент къошаргъа къолубуздан келгенди. Ол а адам-
ларыбызны файдаларын кётюрюрге себеплик 
этгенди.  Мында да арт юч жылда ёсюм эсленеди. 

2023 жылны алты айында уа ол ёсюм 115,7 
процентни тутады. Юч жылгъа жарлыланы саны 
24,2 процентден 16,4 процентге тюшгенди. Башха 
бёлюмлени алып къарасакъ, быйыл 1 сентябрьде 
1800 окъуу жери бла юч школ ачылгъанды. Беш 
жылгъа уа 5100 окъуучугъа тогъуз школ, 3500 са-
бийге 55 садик ишленнгендиле. Бюгюнлюкде 10 
минг окъуучугъа 16 школну къурулушлары бара 
турады. 

Дагъыда айтырыгъым: тынгылы ремонт этиуню 
программасына кёре да ишибиз къыстау барады. 
Ол программа ючюн сау болугъуз. Анга кёре би-
ринчи сентябрьге 64 школну жангыртып бошагъ-
анбыз эмда 31 минг окъуучу тапландырылгъан 
мектеплеге баргъандыла.  2027 жылгъа дери да 
68 минг сабий окъурукъ 148 школгъа тынгылы 
ремонт этергеди муратыбыз.   Былайда Россейни 
Жарыкъландырыу министерствосундан, минис-
трни (Сергей Кравцов) кесинден уллу болушлукъ 
этилгенин белгилерге сюеме. 

Бюгюнлюкде устазланы иш хакъларына энчи эс 
бургъаныбызны да айтмай болалмайма, Владимир 
Владимирович. Арт эки жылны ичинде ол жаны 
бла къолубуздан келгенни аямагъанбыз эмда 
СКФО-да бек игилени санындабыз. Ишибиз аны 
бла тохтарыкъ тюйюлдю.  

В.Путин: Сизде устазланы иш хакълары эконо-
микада орталыкъ айлыкъдан кёбюрекмиди? 

К.Коков: Хау, эки мингнге кёп чыгъады. Ол бю-
гюнлюкде 40 мингди, экономикада уа 38 мингден 
аз асламды. 

Саулукъ сакълауда да, биринчи болушлукъ 
берген бёлюмню жангыртыуну программасына 
кёре 16 объектге ремонт этилгенди, 13-сю уа жан-
гыртыла турадыла. Андан сора да, Нальчикде 250 
орундугъу боллукъ онкология араны, 500 адамны 
жумушун тындырлыкъ поликлиниканы къурулуш-
лары бара турадыла. Аланы 2024 жылны ахырына 

бошаргъа умут этебиз. 
Терк болушлукъ берген службаны автопаркы 

да жангыргъанды. Аны 75 автомашинасы барды. 
Медицина  оборудованиядан да эки миллиард 600 
миллион сом багъасы алыннганды. 

Былайда Сизни оноуугъуз бла медиклеге этилген 
энчи тёлеулени эмда социал тёлеулени юслерин-
ден айтырыкъ эдим. Къабарты-Малкъарда аллай 
болушлукъ ахча беш минг адамгъа бериледи. Аны 
ючюн медицинада ишлегенле Сизге бек ыразыды-
ла. Биз а аланы санын ёсдюрюп, республикалы 
бюджетден 1500-шер сом тёлейбиз. 

Медицинаны юсюнден айтханда, биз 2019 жыл-
дан бери льготалары болгъанланы дарманла бла 
жалчытыугъа бёлюннген ахчаны беш кереге кё-
бейтгенбиз. Бюгюнлюкде ол 900 миллион сомдан 
асламды. Ол а, къайтарып айтама, кеси файда-
ларыбызны ёсгенлерини хайырындан болгъанды. 

Физкультура эм спорт жаны бла да  2019 жылдан 
бери  11 физкультура-саулукъландырыу комплекс 
ишленнгенди. Аладан тёртюсюнде бассейнле 
бардыла, биринде уа  уллу спорт эришиуле окъ-
уна бардырыргъа боллукъ 50-метрлик бассейн. 
Алагъа дагъыда  46 спорт майданны, тёрт футбол 
майданны, школлада 74 спорт залны къошаргъа 
тийишлиди.

Биз спортчуларыбызны бла тренерлерибизни 
да унутмайбыз, алагъа не жаны бла да себеплик 
этерге кюрешебиз. 2021 жылны 23 августунда тре-
нерлени къошакъ билим берген устазланы санына 
къошханбыз, ол а аланы иш хакъларын кётюрюрге 
онг бергенди. 

Маданият жаны бла да республикада бюгюнлюк-
де сегиз объект ишленнгенди, 32-си жангыртыл-
гъанды. Сиз этген оноуну хайырындан Нальчикде 
уллу маданият араны къурулушу барады. Анда 
тынгылы концерт зал, хунерли жаш тёлюге чыгъ-
армачы майдан, музей комплекс да боллукъду. 
Келишимге кёре битеу ишле 2024 жылны ахырына 
бошаллыкъдыла. Бу бёлюмню ахча бла жалчы-
тыуну да игилендиргенбиз, чыгъармачы коллек-
тивлеге, маданият бёлюмде ишлегенлеге грант 
болушлукъну кёбейтгенбиз. Биринчи августдан а 
иш хакъларын да 10 процентге кётюргенбиз.

 Россейни саулукъ сакълау 
министри Михаил Мурашко 
Къабарты-Малкъарны ме-
дицина учрежденияларыны 
болумлары бла шагъырей-
леннгенди. Федерал министр  
КъМР-ни Башчысы Казбек 
Коков бла бирге Перинатал 
арада, Республикалы са-
бий   кёп функциялы арада, 
Къан тамырланы регион 
арасында, Катастрофаланы 
медицинасыны бла терк 
медицина болушлукъ берген 
арада болгъандыла. 

Аны аллында уа Михаил 
Мурашко бла Казбек Коков 
районланы ара больницала-
рына онеки терк медицина 
болушлукъ этген машина 
бергендиле. Ала машинала, 
алада салыннган оборудова-
ние бла шагъырейленнгенди-
ле.  Ол угъай, Михаил Мураш-
ко машиналадан бирини руль 
артына, Казбек Коков а аны 
къатына олтуруп, жюрютюп 
окъуна кёргендиле. 

– Бюгюнлюкден Россейде 
терк медицина болушлукъ 
берген  службаны машина-
ларын жангыртыу жаны бла 
программа толтурулады,– 
дегенди Михаил Мурашко 
журналистлеге. – Жылны 
аллындан бери къыралны 
регионларында службаны 
кереклерине 2204 жангы 
машина берилгенди. Къабар-
ты-Малкъарда уа регионну 

власть органлары бла бирге 
саусузлагъа терк медицина 
болушлукъ бериу система 
жангыртылады, ол санда 
стационарлада да. Сёзге, 
сабий клиникалы больни-
цада приёмный тынгылы 
тапландырылгъанды, шёндю 
анга керекли оборудование 
келтириледи. Ары жетди-
рилген сабийчиклеге терк 
эм тийишли болушлукъ бер-
лик медиклени билимлерин 

игилендириуге уа энчи эс 
бурулады.

Михаил Мурашко авария-
лада, къоркъуулу  болумлада 
ачыгъанлагъа терк медицина 
болушлукъ бериуню къурауну 
юсюнден да айтханды. «Баш-
ха жумушланы арасында 
информация системала да 
жангыртыладыла. Регионла 
Катастрофаланы медицина-
сыны федерал арасы  бла 
байламлыкъда ишлейдиле.  

Ол а телемедицина амал 
бла байланыргъа, саусузгъа 
болушургъа онг береди. Алай 
инсанларыбыздан тилери-
гим, жолда жорукъланы буз-
магъыз, сабийлени къоркъу-
усузлукъларына жууаплы бо-
лугъуз. Ол  адамларыбызны 
саулукъларын, жашауларын 
сакълауну баш мадарыды»,–
деп къошханды ол.

Казбек Коков а федерал 
министерствогъа республи-

каны саулукъ сакълаууна 
этилген себеплик ючюн ыра-
зылыгъын айтханды. «Мил-
лет проектлени чеклеринде, 
энчи къырал программаланы 
болушлукълары бла да хал 
игилендирилгенди. Ол санда 
онкология араны къурулу-
шун жангыртыу жаны бла 
башламчылыкъ этилгенди. 
Бюгюн РФ-ни Саулукъ сакъ-
лау министерствосундан ре-
спубликагъа  медиклени уллу 
къаууму келгенди да, алагъа 
барысына да ыразылыгъымы 
айтыргъа сюеме. Ала этген 
методика болушлукъ саулукъ 
сакълауну болумун игиленди-
риуге бурулупду»,– дегенди 
республиканы онуочусу.

Ызы бла Михаил Мурашко 
бла Казбек Коков жетишимле 
болдургъан медиклеге къы-
рал саугъала бергендиле. 

Андан сора журналистлени 
сорууларына жууапла бере, 
Михаил Мурашко къыралны 
регионларында, Къабарты-
Малкъарда да саулукъ сакъ-
лау системаны игилендириу 
мадарла тири толтурулгъан-
ларын белгилегенди. Учреж-
денияланы ырысхы-техника 
базалары жангыртылгъан-
лары бла бирге,  шёндю-
гю технологияла, багъыуну 
жангы амаллары, хайырлы 
дарманла сингдириледиле. 

Жазылыу-2024

Хурметли жамауат!  «Заман» миллетибизни жангыз газетиди. Аны бетлеринде малкъар халкъ-
ны маданиятыны, тарыхыны, бюгюннгю жашаууну, белгили адамларыны, жетишимлерини эмда 
жарсыуларыны юсюнден басмаланнган материалланы сиз бир башха изданияда табаллыкъ 
тюйюлсюз.

Бюгюнлюкде 2024 жылны биринчи жарымына газетге жазылыу Россейни почта бёлюмлеринде 
бардырылады. Аны багъасы 897 сом бла 96 капекди.

Онлайн амал бла изданиябызгъа жазылабыз дегенле Интернетде бу адресни 
https://podpiska.pochta.ru/press ачып, ол жумушну тамамларгъа боллукъдула.                                                                                                                          
Алайды да, жазылыгъыз, билеклик этигиз кесигизни газетигизге. 

  «Заманны» редколлегиясы.

«Заманны» хар таулу юйюрге

БИЗНИ  ИНДЕКСИБИЗ – П 5893

«Ырысхы-техника онгла, багъыу 
амалла да игилендириледиле»

Бу кюнледе Кисловодск 
шахарда «Звёзды России» 
Битеуроссей конкурс бар-
дырылгъанды. Анга Элек-
куланы Нюрмухаммат бла 

Курданланы Мариям баш-
чылыкъ этген «Насып» 
халкъ тепсеу ансамбль да 
къатышханды. Аны орта 
жыл санлы къаууму «Хо-

реография» номинацияда 
тёрт тепсеу кёргюзтгенди. 
Жюрини оюмуна кёре, ол 
тёрт тепсеу да алчы жерлеге 
тийишли болгъандыла. Ан-

самбль «Байрам лезгинка» 
эришиуню гран-при саугъ-
асын алгъанды. Дагъыда 
сахнада 20 тепсеу къауум-
дан къуралгъан ариу сурат 

къараучуланы, жюрини да 
сейирсиндирген эди. Андан 
сора да, биринчи даражалы 
саугъаланы лауреатларыны 
дипломларын алагъа «За-
фак» эм «Лезгинка» ючюн 
бергендиле. Къызла  кёр-
гюзтген «Чегем» тепсеу а 
экинчи даражалы диплом 
бла белгиленнгенди. 

  Элеккуланы Нюрмухам-
мат сохталары аны бол-
магъанча ыразы этгенлерин 
чертгенди эм аланы алда 
энтта да уллу хорламла 
сакълагъанларына ишексиз 
болгъанын билдиргенди. 

  
 ТАППАСХАНЛАНЫ 

Аминат.

Къабарты-Малкъарда жа-
шагъан инсанла быйылны 
биринчи жарымында абе-
ри сатып алгъанда неда 
жумушла ючюн тёлегенде, 
банк карточкаларын 24,5 
миллион кере хайырланн-
гандыла. Озгъан жылны бу 
кезиую бла тенглешдирген-
де, ол 7,5 процентге кёпдю. 
Ахча бла тергегенде уа, 20,6 

миллиард сомгъа жетгенди, 
деп билдиргендиле Россей-
ни Ара банкыны Къабарты-
Малкъарда бёлюмюнден.

Быйыл июль айны бирин-
чисине республиканы тий-
ресинде 397 банкомат эмда 
7059 электрон терминал 
бар эдиле. Тёлеу карталаны 
саны, былтырны ол кюню 
бла тенглешдиргенде, онал-

ты процентге кёбейип, бир 
миллиондан артыкъ окъуна 
болгъанды. Эквайринг обо-
рудованияны ёлчеми да он 
процент къошханды. Сёз 
ючюн, саулай къыралда орта 
кёрюмдю жети процентге 
жетгенди.

УЛБАШЛАНЫ Мурат.

Жемишледен – бай тирлик
Къабарты-Малкъарда жемишледен эмда 

наныкъладан 415 минг тонна жыйылгъанды. 
Экинчилерини ёлчеми беш минг тоннадан ар-
тыкъ болады, деп белгилегендиле регионну 
Эл мюлк министерствосундан.

Алай шёндю иш энтта да барады: бахчала-
да асламысында алмаланы жыядыла. Бир 
кесегин жеринде окъуна сатадыла, къалгъа-
нын а къышха сакъларча тийишли жерлеге 
ашырадыла. Алада уа кёп къалмай эки жюз 
минг тонна продукция тутаргъа боллукъду. 
Ол кеси да быйыл ишленнген объектлени 
санамай тергегенде.

Жашил къудоругъа – бийик багъа
Быйыл жашил къудоруну ёсдюргенлени 

арасында Качествону белгисине къайсыла-
ры тийишли болгъанларын Роскачествода 
тохташдыргъандыла. Къабарты-Малкъардан 
«Жашил компания» ООО аллай эки серти-
фикат къоллу болгъанды. Республиканы Эл 
мюлк министерствосундан билдиргенлерине 
кёре, аны «Алты сотка» ат бла чыгъарыл-
гъан продукциясы айырмалыды, ичинде 

пестицидлери, ариу ийис берген химия 
къошакълары не башха керексиз затлары 
жокъду. Бюртюклери бири бирине ушашлы 
тап, тынгылы, татыулу, орунлары да таза.

Саулай айтханда, битеу Россейде быллай 
жаланда тогъуз саугъа берилгенди. Аладан 
экиси – Къабарты-Малкъаргъа. Роскачество-
да продукцияны тинтирге тюкенледе сатып 
аладыла. Лабораторияда аланы шёндюгю 
ГОСТ-лагъа къалай келишгенлерине къа-
райдыла.

Кёгетле жетиширчадыла
Жылны аллындан бери алып тергегенде, 

республикада 145,8 минг тонна кёгет жый-
ылгъанды. Ол ачыкъ жерледе ёсгенледиле, 
теплицалада угъай. Озгъан жылны бу ке-
зиую бла тенглешдиргенде, эл мюлк орга-
низацияла, элчиле, предпринимательле да 
кёгетледен оналты процентге аслам тирлик 
жыйгъандыла. Ол а: картоф, хобуста, быхы, 
сохан, чюгюндюр эм башхалары.

ОМАРЛАНЫ Мурат  хазырлагъанды.

Тёрт тепсеулерине да – саугъала

Жолоучулукъ

Эл мюлк

 Экономика

Банк карточкаланы хайырланнганла асламдыла

 Саулукъ

Кремльде Владимир 
Путинни Къабарты-
Малкъарны Башчысы 
Казбек Коков бла 
тюбешиую болгъанды

   Тюбешиуню кезиуюнде регионну социал-экономика айныууну юсюнден сёлешиннгенди эмда миллет проектле къалай 
толтурулгъанларына къаралгъанды. Анда бардырылгъан ушакъны басмалайбыз.

Бу кюнледе «Саулукъ 
сакълау» миллет проектге 
эм «Саулукъ сакълау бё-
люмню биринчи звеносун 
игилендириу» регион про-
граммагъа кёре Нальчикде 
Шогенов атлы орамда сабий 
поликлиникагъа тынгылы 
ремонт этиле турады. 

Специа листле  юйню 
башында къанжалларын 
жангыртып бошагъандыла. 

Энди  ток чыбыкъла тар-
тып,  инженер коммуника-
цияларын эм жылыу берген 
системасын жарашдырып 
кюрешедиле.  Ызы бла ич 
эм тыш къабыргъаларын 
сюртюп-бояп башларыкъ-
дыла. Мында  саусузлагъа 
тап болурча тюрлю-тюрлю  
онгла къураллыкъдыла, ол 
санда  «Аяулу поликлиника» 
амал хайырланныкъды.  

Планнга кёре медицина 
учреждение сменагъа 500 
адамгъа къараргъа къолун-
дан келеди. Бюгюнлюкде 
аны  участогуна  7680 чакълы 
гитче саусуз киреди. Алагъа  
заманында эм тийишли 
болушлукъ тапдырырча бар 
мадар этиледи. 

МАГОМЕТЛАНЫ 
Сулейман.

Дагъыда бир поликлиника жангыртылады 

Ахыры. 
Аллы 1-чи бетдеди. 

Жыйылыу

Баш магъаналы бёлюмледен 
дагъыда бири – жаш тёлю поли-
тика. Бюгюнлюкде республикада 
266 минг жаш адам жашайды. 
Ол а аны саулай халкъыны юч-
ден бириди. Биз алагъа бютюн 
бек къайгъырабыз, толтуруучу 
властьны энчи органын да къу-
рагъанбыз – министерствону.  
Федерал даражада бу ишге 
себеплик этиуню къыйматлы 
системасы къуралгъанын бел-
гилерге сюеме. Биз аны тири 
хайырланабыз: жаланда былтыр 
грант болушлукъ этер мурат бла 
биз жаш тёлю бла 42 уллу иш 
бардыргъанбыз. 

Андан сора да, «Регион для 
молодых» деген битеуроссей 
конкурсха къатышып, 146 мил-
лион сом къоллу болгъанбыз. 
Ол ахчагъа тюрлю-тюрлю му-
ниципал къуралыулада юч жаш 
тёлю ара ишлете турабыз. Ке-
лир жылгъа да жаш тёлю арт-
резиденция эмда тёрт жаш 
тёлю ара къураргъа 186 миллион 
сом бёлюрге белгиленеди. Баш 
борчубуз 2025 жылгъа дери жаш 
тёлюбюзню 60 процентин жаша-
уда бола тургъан ишлеге къошар 
мурат бла кёп тюрлю жумушла 
тындыргъан  система къурауду. 

Жолла ишлеуде да уллу жети-
шимле бардыла. Бюгюнлюкде 
830 километр чакълы бирни 
мардагъа келиширча этгенбиз, 
бек башы – «Тынгылы эмда 
къоркъуусуз жолла» деген про-
ектни жашауда бардырыуду. Аны 
хайырындан республикада ава-
рияланы саны 43 процентге азай-
тыргъа къолубуздан келгенди. 
Башхача айтханда, бюгюнлюкде 
33 адам ёлюмден сакъланнган-
ды. Бу жаны бла биз Россейде 
ючюнчю жерни алабыз. 

     Жашау журтла ишлеуде да 
халыбыз аман тюйюлдю. Быйыл 
окъуна 530 минг квадрат метрни 

хайырланыргъа берирге деп 
турабыз. 

Экономиканы юсюнден айт-
ханда, биз Михаил Владимиро-
вич Мишустинни буйругъу бла,  
экономика юлгюге тийишлилик-
де бизге алгъа уллу атлам этдир-
лик беш проектни бардырабыз. 
Аладан бир-экисин туура этерге 
сюеме: ала Мей эмда Восточный 
микрорайонладыла. Саулай 
алгъанда уа, жашау журтладан 
бир миллион 200 минг квадрат 
метрни ишлерге белгиленеди. 
Инвестицияладан да 56 милли-
ард сом тюшер деп сакълайбыз. 

Андан сора да, ол микро-
районда 1500 окъуучугъа школ 
ишлейбиз, суу быргъыладан 
52 километрин тартханбыз. Ол 
микрорайон инфраструктура бла 
жалчытылыннганды деп, алай 
къарайбыз. 

Жабыкъ  теплица комплексни 
юсюнден айтханда, аны биринчи 
кесеги ишленип бошалгъанды, 
июль айда 37 гектары хайырла-
нылып башланнганды. Саулай 
100 гектаргъа уа инвестицияла-
дан 18,3 миллиард сом салынн-
ганды. Анда 1200 ишчи жер да 
къураллыкъды. 

Сау жылны ишлеп тургъан 
«Эльбрус» курортну айнытыуну 
проекти да андан ары бардыры-
лады. Мында да уллу жетишимле 
бардыла. Анга кёре курортну 700 
минг адам жокълагъанды. 

Республиканы жеринде дагъ-
ыда эл мюлкде бла промышлен-
ностьда  25 инвестициялы про-
ект бардырылады. Аладан бек 
уллулары быладыла къурулуш 
материалла чыгъаргъан «Гипсо-
лит» предприятияны жангыдан 
ишлетип башлауду. Бюгюнлюк-
де анда 175 адам урунады. Ол  
Тырныаууз шахардады. 

Вольфрам-молибден магъ-
аданны къазып башлау жаны 
бла проект да бардырылады, 
ГЭС-ни къурулушу да барады. 
Бир кюннге 240 тонна кёгетни 

жарашдыргъан предприятие да 
хайырланыргъа берилгенди. Са-
улайда экономикада иги кёрюм-
дюле бардыла, ол а кеси файда-
ларыбызны энтта да кёбейтирге 
къолубуздан келлигине, алай бла 
социал борчларыбызны тынгы-
лы толтурлугъубузгъа ышанды-
рады. 

Владимир Владимирович, 
эркин этсегиз, энчи аскер опе-
рациягъа къатышханлагъа не 
болушлукъ этилгенини юсюнден 
къысха айтырыкъ эдим. 

В.Путин: Айхай да. 
К.Коков: Бюгюнлюкде Къа-

барты-Малкъарны жамауатына, 
властьны битеу органларына 
да энчи аскер операциягъа 
къатышханлагъа бла аланы 
юйюрлерине къайгъырыу баш 
борч болгъанлай къалады. Къа-
барты-Малкъар Республиканы 
Башчысыны  2022 жылны 24 
сентябринден Указы бла аскер-
чилеге ай сайын  25 сом тёле-
неди. Жаралы болгъанлагъа уа 
100-300 сом, ёлген аскерчилени 
юйюрлерини хар бирине да 
республиканы бюджетинден 
миллион сом бериледи. Аллай 
болушлукъгъа республикалы 
бюджетден 750 миллион сом 
бёлюннгенди. 

Энчи аскер операция баргъан 
тийреледе къуллукъ этгенле-
ге ырысхы эм техника бла да 
болушлукъ этиледи. Анга деп 
бюгюнлюкде 57 миллион сом 
чакълы бир бёлюннгенди. Бирге 
уа ол ахча 807 миллион сомну 
тутады. 

Энчи аскер операциягъа къа-
тышханланы юйюрлерине себе-
плик этиу ведомствола бла бирге 
къуралгъанды. Бюгюнлюкде биз-
де тизмеде, Сиз белгилегенигиз-
ча, социал паспортлары бла 1260 
юйюр барды. Алагъа 44 социал 
ишчи кёз-къулакъ болгъанлай ту-
радыла. Алай ала бла тюзюнлей 
ишлеу муниципалитетледен, бек 
энишгеден, башланады. 

Андан сора да, биз «Ата жур-
тну къоруулаучулары» фондну 
бёлюмюн да къурап, ишин бар-
дырабыз. Дагъыда «Жигитлени 
сабийлери» регион проектни да 
бардырабыз. Анга кёре битеу 
сабийлени эсепге алгъанбыз, со-
циал ишчилени болушлукълары 
бла аланы болумларын билип 
турабыз. Ол программаны кен-
гертирге сюебиз, анга мадарла 
излейбиз.

Дагъыда айтырыгъым, бюд-
жетден тышындагъы фондланы, 
предпринимательле къурагъан 
фондну себепликлери бла аскер-
чилеге бир кере 50-шер минг 
сом тёленнгенди. Ол жумушха 
бёлюннген ахча битеу да 84 
миллион сомгъа жетеди. Бюгюн-
люкде адамла кеслери ыразы-
лыкълары бла къошулгъан полк, 
кечгинлик, аскер бёлюм окъуна, 
къуралады – къошакъ халда 200-
шер минг сом тёленеди. 

2022  жылны февраль айын-
дан бери уа гуманитар болуш-
лукъ жиберилгенлей турады, 
ол санда бек биринчи керек 
болгъан затла, квадрокоптерле, 
къоруулаучу керекле, къыйын 
жерле бла ёталгъан автомобиль-
ле. Анга деп 310 миллион сом 
чакълы бёлюннгенди. 

Бу жандауурлукъ ишге респу-
блика саулай, аны жамауаты да 
къошулгъанларын белгилерге 
сюеме. Гуманитар болушлукъ-
ну жыйыучу пунктла да ачыл-
гъандыла. Гуманитар жюкню 
жетдириу бла уа «Жангы бийи-
кликле» аскер-патриот фондну 
келечилери, «Артха бир атламда 
этмезге» деген жамауат биригиу 
кюрешедиле. Муниципалитетле-
ни башчылары да жерлешлерин 
дайым да жокълайдыла, аланы 
тилеклерине кёре гуманитар 
болушлукъ да жыйышдырады-
ла. Бу ишни биз андан ары да 
бардырлыкъбыз, аны кесибизни 
баш борчларыбыздан бирине 
санайбыз. Биз энчи приёмла да 

бардырабыз, тилеклеге къарай-
быз, хар бирине кёре мадарла 
этебиз. 

В.Путин: Мындан ары да алай 
этигиз, охому? 

Бу ишде ууакъ зат жокъду, Сиз 
сабийлени юслеринден айтхан-
сыз, алагъа энчи эс бурургъа 
тийишлиди. Сабийлерибизге ёз 
балаларыбызгъача къайгъырыр-
гъа керекбиз. 

К.Коков: Алай да боллукъду, 
Владимир Владимирович. Про-
ектни мураты – энчи аскер опе-
рациягъа къатышхан аскерчини 
жашы неда къызы болуу – ол 
махтаулу болгъанын сездириудю.

В.Путин:Сау болугъуз. 
Билемисиз, мен дагъыда неге 

эс бурлукъ эдим. Сиз школланы, 
сабий садланы юслеринден 
айтдыгъыз, керти окъуна, кёп 
зат этиледи, артыкъда ара шаха-
рыгъызда. Алай сабий садлада 
алыкъа жерле жетишмейдиле, 
аны себепли республикада ол 
учрежденияланы болумларына 
кёре кёп ишлерге тюшерикди. 
Аны себепли Сизден  амбулатор-
поликлиника мекямлагъа да эс 
буруругъузну тилейме. Нальчик-
де кёп зат этилгенин кесигиз да 
билесиз, саулай республикада 
уа энтта да тынгылы къараргъа 
керекди, болсунму? 

К.Коков: Хау, Владимир Вла-
димирович. 

В.Путин: Хар затны да бир 
жолгъа этер онг болмагъанын 
да ангылайма, алай ол жумушха 
бизни, сизни жаныгъыздан да, 
мен республиканы эмда феде-
рацияны юслеринден айтама, 
энчи эс бурургъа тийишлиди. Ол 
программалагъа къошулургъа 
эмда Правительство бла бютюн 
тири ишлерге керекди. Мен а 
сизге бек ыразы болуп болушу-
рукъма. 

К.Коков: Бек сау болугъуз. Биз 
сизни болушлугъугъузну дайым 
сезгенлей турабыз. 

«Сизни кимден 
къоруулайдыла…»

Дагъыстанны башчысы Сергей Меликов 
регионну къуллукъчуларын ала къалау-
урла бла жюрюгенлери ючюн сёкгенди 
эмда жамауат бла бирге болургъа чакъ-
ыргъанды. «Сизни кимден къоруулагъан-
ларын бир да ангыламайма! Къалауурла 
бла бир машина аллыгъызда, экинчиси 
уа ызыгъызда. «Правительствону юйюне 
жетдирчигиз мени». Жолдан ётерге алай 
къыйынмы болуп къалды сизге? Жаяу 
барсагъыз, жерлешигизге тюберсиз, 
ушакъ этерсиз, ол сизге жарсыуун ай-
тыргъа да болур, аны къой, ыспас окъуна 
этер», -дегенди Меликов кенгешледен 
биринде. 

Ол кенгешни барыу халы уа регионну 
башчысыны администрациясыны теле-
грам-каналына тюшгенди. Меликов кеси 
да таксиде терк-терк жюрюгенин  айтхан-
ды. Бир жол Москвада аны Дагъыстандан 
таксист элтгенин, регионну башчысы къа-
лауурсуз жюрюгенине сейир-тамашагъа 
къалгъанын, аны бла суратха тюшерин 
тилегенин да эсгергенди.

Бесланда – терроризмге 
къажау ара

Терроризмге къажау «Беслан. Школа 
№ 1» халкъла аралы маданият-патриот 
араны 2024 жылны сентябрь айында, 
ол шахарда болгъан бушуулу ишни 
20-жыллыгъында, ачаргъа белгиленеди. 
Анга бёлюннген мекям жангыртылып 
бошалгъанды. Араны жарашдырыргъа 
Москвада Хорламны Музейини специ-
алистлери болушурукъдула. 

Белгиленнгенича, маданият-патриот 
арада терактны кезиуюнде ёлгенлени, 
дагъыда Россейни, битеу дунияны да 
башха шахарларында аллай кезиуледе 
ачыгъанланы юслеринден билдириуле 
боллукъдула. Экскурсияла бир ненча 
тилде бардырыллыкъдыла, музейде тюр-
лю-тюрлю жыйылыула ётдюрюллюкдюле, 
террористлени къолларындан жоюл-
гъанланы эсде тутуу эмда Ата журтха 
кертичиликге юйретиу жаны бла башха 
ишле да къураллыкъдыла.

Алгъышла эмда 
татлы саугъала    

Минеральные Воды шахарны аэро-
портунда тёртмиллионлукъ пассажирге 
тюбегендиле, энчи саугъала да берген-
диле. Ол «Азимут» авиакомпанияны 
597-чи рейси бла Сыктывкаргъа учаргъа 
тебиреген Румянцева Марина болгъанды. 
Анга  авиакомпания аны маршрутларына 
хакъсыз учаргъа эки адамгъа  сертифи-
кат, саугъала да бергенди. 

Башха  рейсле бла учаргъа тебиреген-
ле да къуру къалмагъандыла – алагъа 
аэропортну атындан татлы ашарыкъла 
юлешиннгендиле.

Быйыл  июль айда билдирилгенича, 
Шимал Кавказда бек уллу  Минераль-
ные Воды халкъла аралы аэропорт 2 
миллиондан аслам адамны жумушун 
тындыргъанды.

Боташланы Къанаматны 
аты аталлыкъды

Къарачай-Черкесде 2024 жылда 
Шимал-Кавказ къырал академияда  Бо-
ташланы Къанаматны атын жюрютюрюк 

биринчи аскер окъуу ара ачыллыкъды. 
Аны юсюнден кесини телеграм-каналын-
да республиканы башчысы Темрезланы 
Рашид билдиргенди.

"Черкесскде  Россейни Жигити, аскер 
лётчик, энчи аскер операцияны кезиуюн-
де жигитлик этген Боташланы Къанамат 
атлы биринчи аскер окъуу ара келир жаз 
башында окъуна ишлеп башларыкъды»,- 
деп жазгъанды регионну оноучусу.

Ол билдиргеннге кёре, Къарачай-
Черкесде студентлени аскерге хазырлау 
жаны бла араны ачыуну юсюнден баш-
ламчылыкъны былтыр РФ-ни къоруулау 
министри Сергей Шойгу къабыл кёрген 
эди.  Студентле дипломлары бла бирге 
аскерчини билетин да аллыкъдыла.

Сынауларындан юлюш 
этерикдиле

Шимал-Кавказ федерал университетни 
алимлерини къаууму Къыргъызстанны 
къыбыла жанында Математиканы бла 
тюз илмуланы ыйыгъын бардырлыкъдыла.  
23 октябрьден 29-суна дери СКФУ-ну 
преподавательлери  Къыргъызстанны юч 
шахарын (Ош, Джалал-Абад, Кызыл-Кия) 
жокъларыкъдыла эмда 9-11-чи класслада 
орус тилде тюрлю-тюрлю ишле бардыр-
лыкъдыла.

Алайды да, школчулагъа лекцияла 
окъуллукъдула, математикадан, физи-
кадан, компьютер илмуладан дерсле 
бардырыллыкъдыла. Бу проект россейли 
билим бериуню даражасын кётюрюр, 
хунерли жаш тёлю россейли вузлада 
окъургъа тартылырча этер мурат бла 
башланнганды.  Анга кёре дагъыда 
устазланы усталыкъларын кётюрюу 
курсла да ётдюрюллюкдюле. СКФУ-да 
белгилегенлерича, бу иш россейли билим 
бериуню бек иги сынауларын жаяргъа, 
педагогланы усталыкъларын кётюрюрге 
себеплик этгени бла къалмай, устазлыкъ 
усталыкъны сайлагъанланы саны ёсерине 
да болушурукъду.

Суусап суула халал 
тюйюлдюле

Монополиялагъа къажау федерал 
службаны Ингушетияда управлениясы 
энергетикле чыгъаргъанлагъа «халал» 
белгини салмагъыз деп, къаты эсгертгенди.

«Аллай суусап сууланы чыгъаргъанла 
шешаларыны тышларында продукцияла-
ры «халал» деген излемлеге келишеди, 
деп жазгъанлары бла алыучуланы ал-
дайдыла», - деп айтылады управленияны 
билдириуюнде.       

«Халал» деген белги саулукъгъа хата 
салмауну магъанасын тутады. Энергети-
ка суусап суула уа къанда бал тузну кё-
тюрюрге, жукъусуз этерге, адамны эсин 
тюрлендирирге окъуна боллукъдула. Са-
бийлеге, акъылбалыкъ болмагъанлагъа, 
сабийден ауурлукълары болгъанлагъа, 
къартлагъа, эрттеден келген ауруулары 
болгъанлагъа аланы ичерге арталлыда 
жарамайды.

Шимал Кавказны Муслийманларыны 
координация арасында адамны саулугъу-
на хата салгъан продукция халал белгиге 
келишмейди деп, алай къарайдыла.

Федерал информация агентстволаны 
билдириулерине кёре ЮСЮПЛАНЫ 

Галина хазырлагъанды.

Къабарты-Малкъарны Ветери-
нария управлениясыны келечи-
лери кёп болмай КъМКъАУ-гъа 
барып, анда ветеринар медицина 
эмда биотехнология факультетни 
4 эм 5 курсларыны окъуучула-
ры бла тюбешгендиле. Ала бла 
ушакъ этген сагъатда къонакъла 
Управленияны ишини, анда не 
бла кюрешгенлерини, «Къабар-
ты-Малкъарны ветеринар меди-
цина арасы» ГКУ-ну юсюнден да 
толу хапар айтхандыла.

Управленияны башчысы Аслан 
Арамисов жаш тёлю бла ушакъ этге-
нинде, ветеринар врач болуп ким иш-
лерге сюйгенин соргъанды, тийишли 
жууап бергенлени эсепге алып, хар 
бирин да ишге орнатыргъа себеплик 
этерге дегенди. Ол оноууну хыйсабын 
а «бёлюмде быллай специалистле 
жетишмейдиле», деп ангылатханды.

Ветеринар медицина араны баш-
чысы Гумар Вороков да студентлеге 
службаны борчларыны юсюнден 
хапарлагъанды. Биология эмда аш-
азыкъла жаны бла къоркъуусуз-
лукъну жалчытыу аланы боюнунда 
болгъанын чертгенди, алагъа ишге 
къалай орналыргъа боллугъун да 
билдиргенди. «Къырал учреждение 
жаш адамлагъа урунуу жолну баш-
ларгъа аламат жерди. Бизде сынам 
эмда стаж алыргъа, ветеринария 
медицинада специалист болургъа онг 
барды», – дегенди ол.

Аслан Арамисов бизни республи-
када жукъгъан ауруула келир жаны 
бла къаллай къоркъуула болгъанын 
билдиргенди, аланы жайылыууна 
чек салыргъа не мадар этилгенини 
юсюнден да айтханды. Студентлеге 
«Жаныуарланы излеу» деген мо-
бильный приложение къалай ишле-
генин билирге, анда малланы эмда 
жаныуарланы паспортлары, ол санда 
ветеринар карталары болгъанын эши-
тирге да сейир эди.

Арамисов дагъыда продукцияны 
качествосуна кёз-къулакъ болгъан 
информациялы системаны юсюнден 
айтханды. Ахырында уа жаш адам-
лагъа кеслерин усталыкъда табаргъа 
тежегенди, ветеринар специалист-
лени санына къошулургъа чакъыр-
гъанды. «Быллай тюбешиуле бизге 
бек керекдиле. Ишлерге сюе эсегиз 
бу бёлюмде, биз хар биригизге энчи 
бир амал табарбыз. Бизни ишибиз 
магъаналыды, сейирди, къыралда 
ауруула жайылыу жаны бла болум, 
саулай халкъны да саулугъу анга кёре 
болады. Аны себепли анга жууаплы 
кёзден къараргъа тийишлиди, чыкъ-
гъан къоркъуулагъа, ауруулагъа да 
къажау тура билирге керекди. Бизни 
усталыкъда бош адам болур амалы 
жокъду», – деп чертгенди Аслан 
Арамисов.

УЛБАШЛАНЫ Мурат 
хазырлагъанды.

Магъаналы эмда жууаплы ишни тамамлайдыла

«Ырысхы-техника онгла, багъыу 
амалла да игилендириледиле»

 – Биз аны бюгюн болгъан 
учреждениялада да кёрген-
биз. Россейни Президентини 
башламчылыгъы бла саулукъ 
сакълауну медико-санитар бё-
люмюнде жангыртыу жумуш-
ла толтуруладыла, ол санда 
элледе да. Дагъыда къый-
ын болумлагъа тюшгенлени 
багъыугъа энчи эс бурулады. 
Медицина организациялада 
сабийлеге, таматалагъа да 
болушлукъну службалары 
ачыладыла,–дегенди Михаил 
Мурашко.

РФ-ни Правительствосуну 
Башчысы Михаил Мишустинни 
буйругъу бла сабий туугъунчу 
окъуна аны саулугъун тинтиу 
мадарла сингдирилгенлерин 
да белгилегенди федерал ми-
нистр. Бюгюнлюкде бу жаны 
бла амалла бла 960 минг адам 
хайырланнгандыла. 

– Туугъунчу сабийни саулугъ-
ун тинтиуге аллай уллу магъа-
на нек бериледи?  Саулугъун-
да къыяу ачыкъланнганлай, 
диагнозну салыргъа,  багъып 

башларгъа, реабилитация 
мадарла толтурургъа битеу 
онгларыбыз бардыла. Быллай 
шёндюгю технологияла реги-
онлада да къураладыла,–деп 
къошханды ол.

Россейни Президентини 
буйругъу бла уа регионлада   
телемедицина амалны синг-
дириу жаны бла жумушла 
толтуруладыла, ол санда ам-
булатория бёлюмледе, стаци-
онарлада да. «Сёзге саусузну 
къан тамырларында къыяу 
ачыкъланса, инфаркт неда 
инсульт урса, башха техноло-
гияла бла бирге тромболизис  
амал да хайырланылады. Бу 
ауруулары болгъанла феде-
рал бюджетден дарманла бла 
жалчытылынадыла. Саулукъ-
ларында, санларында къыяуну 
кетерирге уа реабилитация   
болушады. КъМР-де къурал-
гъанды ол жаны бла служба. 
Ол а инсульт, неда инфаркт ур-
гъан адамлагъа саулукъларын 
къайтарыргъа, толу жашау 
бардырыргъа онг береди»,–
дегенди Михаил Мурашко.

Министр энчи сахарный 
диабетден къыйналгъанланы 

юслеринден айтханды. Ол бил-
диргенича, быйыл регионнга 
бу аурууну багъыуда хайырла-
нылгъан оборудование сатып 
алыргъа ахча бёлюнюрюкдю. 
Ол санда «Сахарный диабетни 
школун» ачыугъа къоратыл-
лыкъды ахча. «Саусузланы 
аурууну дневнигин бардырыр-
гъа, кеслерин жюрютюуню 
жорукъларына юйретирге ке-
рекди. Ол а адамны хали ан-
дан да къыйыннга айланыудан 
сакъларгъа болушурукъду»,–
деп белгилегенди ол. 

Сёз аурууланы профилакти-
касыны, диспансеризацияны, 
медицина тинтиулени юсле-
ринден да баргъанды. Михаил 
Мурашко «Единая Россия» 
партия халкъ программасы-
на бу жаны бла жумушланы 
къошханын чертгенди. 

– Битеу бу мадарла сау-
сузгъа керекли болушлукъ 
бериуге, хайырлы багъыугъа 
бурулупдула. Бютюнда циф-
ралы амалла магъаналыды-
ла. Ол мурат бла регионла-
да искусственный интеллект 
программаланы, телефоннга 
сёлешгенлеге жууап берген 

роботланы сингдирирге  керек-
ди. Бюгюнлюкде регионлагъа 
бу мадарланы айнытыугъа 
ахча бёлюнеди,–дегенди ол.

Перинатал службаланы ай-
нытыуну юсюнден айта, Ми-
хаил Мурашко сабийликни 
онжыллыгъыны чеклеринде 
къыралда 175  учреждение 
къуралгъанын билдиргенди. 
Аналыкъгъа бла сабийлик-
ге себепликни системасыны 
хайырлылыгъына уа туугъан 
кезиуде ауушхан сабийлени 
бла аналаны саны  азайгъаны 
шагъатлыкъ этеди.   

– Къабарты-Малкъарда да 
ана болургъа сюйген тиширы-
угъа болушлукъдан башлап, 
сабий туугъунчу аны саулугъун 
тинтиу, керек болса, багъыу 
жаны бла система  къурал-
гъанды,–дегенди министр. 

КъМР-де аракъы ичген, тю-
тюн тартхан адамла аз бол-
гъанлары, саулукълу жашау 
бардыргъанланы саны ёсгени 
ючюн ыразылыгъын айтханды 
Михаил Мурашко. «Регионда 
адамны жашау ёмюрю 77 
жылдан атлагъанды. Ол а бек 
иги кёрюмдюдю»,–дегенди ол.

Казбек Коков а «Саулукъ 
сакълау» миллет проект респу-
бликада медицинаны жангы 
даражагъа чыгъарыргъа се-
беплик этгенин белгилегенди. 
«Аны чеклеринде онкология 
араны къурулушу жангыртыла-
ды, поликлиника ишлетиледи, 
медицинаны биринчи бёлюмю 
тапландырылады, ырысхы-тех-
ника излемле жалчытылына-
дыла. Жетишимле бардыла, 
болсада жангы методикаланы 
сингдириу жаны бла энтта 
этиллик жумушла кёпдюле. 
Алада уа бизге Россейни Сау-
лукъ сакълау министерствосу 
себеплик этгени ючюн ыразы-
лыгъыбызны айтабыз»,–деген-
ди Казбек Валерьевич. 

Кюнню экинчи жарымында 
Михаил Мурашко бла Казбек 
Коков Правительствону юй-
юнде медицина учреждения-
ланы баш врачлары, КъМР-ни 
Саулукъ сакълау министер-
ствосуну штатдан тышында 
специалистлерини къатышыуу 
бла кенгеш бардыргъандыла. 

ТИКАЛАНЫ Фатима. 

Ахыры. 
Аллы 1-чи бетдеди. 

-Бюгюн бизде ана тилле-
ни ыйыгъы башланнганды, 
-дейди ол. - Бери алыкъа мек-
тепге жюрюп башламагъан 
къызчыкъла бла жашчыкъ-
ла, биринчиден тогъузунчу 
классха дери окъугъанла да 
келедиле. Биз аланы мында 
окъургъа, жазаргъа, санар-
гъа юйретгенден сора да, ана 
тиллеге да юйретебиз. Бу энчи 
кабинетледен бириди. Ала уа 
бизде юч боладыла. Бусагъат-
да гитчеле келгендиле, аладан 
сора абадан класслада билим 
алгъанла окъурукъдула. 

Устаз айтханнга кёре, ата-
анала сабийлерин бери бек 
ыразы болуп  келтиредиле. 
«Биз да,  ала кёп билир ючюн, 
битеу кючюбюзню салып кю-
решебиз. Аны ючюн мында 
болгъан хар такъыйкъаларын 
да хайырланабыз. Сабийлени 
асламысы  9-чу номерли мек-
тепде  окъугъанладыла. Алай 
Нальчикни Искож, Алексан-
дровка, Стрелка тийресинден, 
Вольный ауулдан, Хасаниядан, 

Кенжеден, Шалушка элден 
да   келгенле бардыла»,-дейди  
Фарида Алиевна.

Артда бизге устазла бил-
диргенлерине кёре, окъуугъа 
хазырлау, башха предмет-
леден дерсле да  шахарны 
школларыны асламысындача 
бардырылады. Орус, малкъар, 

къабарты тилледе жазылгъан 
билдириуле  уа окъуучула эсле-
рин алагъа бурур, сёзлени эсде 
тутар ючюн этилген амалладан 
бириди.

Мен анда болгъан  кюн дерс-
леден бири юйюрге жора-
ланып эди. Жашчыкъла бла 
къызчыкъла  малкъар  тилде 
адамланы бир бирге жууукъ 
болгъанларын белгилеген сёз-
лени айтыргъа, ала бла айтым-
ла да къураргъа керек эдиле. 
Аланы эки къауумгъа юлешип, 
устаз дерсде хар тюз жууапны 
энчи  тергегени уа окъуучуланы 
бютюн кёллендиргенин чер-
тирчады.

Азаматланы Фарида уа,  гит-
че сабийлени  малкъар  тилде 
сёлеширге юйрете, «Жомакъ-
ны дуниясына мени сюйме-
клигим!» деген ат бла  дерсден 
тышында хазырлагъан ишни да 
бардыргъанды. Жаш устаз аны 
бек тап жарашдыргъанды. Са-
бийле, сюйген жомакъларын 
бир бирге ал бермей айтхан-
лары бла чекленип къалмай,  
жомакъланы жигитлерини сы-
фатларын кёргюзтюрге кюреш-
гендиле. Гитче жигитлерибиз 
тилни дурус билирча, шатык 
сёлеширча жомакъ, назму да 
уллу себеплик этгенин устаз 
биледи. Аны себепли жомакъ-
ны, оюнну юсю бла  аланы 

да билдиреди.  Ол сабийлени 
эслеринде къалыр ючюн а, 
мында битеу онгла да барды-
ла: методика керекле, техника  
оборудование, сынаулу, билим-
ли устазла да.

- «Малкъар, къабарты, орус 
тиллени ыйыгъын»  терк-терк 
бардырабыз, - дейди  бу бири-
гиуню  таматасы Азубекова Ма-
рина. - Къабартылы  сабийле 
- малкъар тилге, малкъарлыла 
да  къабарты тилге юйренирге 
бек сюедиле, ата-аналары да 
алай. Бюгюнлюкде  бир респу-
бликада жашап, къоншунгу  
тилин  билгенни хатасы жокъду. 
Сёз ючюн, мен къабартылы-
ма, алай малкъар тилге да 

юйренеме.   Аны себепли са-
бийлени да мектепде биринчи 
атламларын тири этер, тиллени 
билирге  сейирлерин къозгъар, 
юйретир ючюн, билимибизни 
аямай  кюреширикбиз. Дерсни 
кезиуюнде жомакъла, жырла, 
тепсеуле, тюрлю-тюрлю оюнла 
бардырыу дегенча  ишле уа 
аланы эслеринде артыкъда 
бек къаладыла. Андан сора 
да, сабийлени хунерликлери да 
ачыкъланады.

Бу жангы жумуш болгъаны-
на да къарамай, тап баргъа-
нын  КъМР-ни Жарыкълан-
дырыу эмда илму министер-
ствосунда да белгилегендиле. 
Жаш устазлагъа  да  ол керек 
болгъанын чертгендиле. Би-
ригиу ишлегенли тёрт жылгъа 
жууукълашып келеди. Алыкъа 
тарыгъыу  угъай да, бир кере 
тырман этген да чыкъмагъан-
ды. Ары жюрюгенлени саны уа 
жылдан-жылгъа аслам бола 
барады. Ол а аны хайырлы-
лыгъына шагъатлыкъ этген 
шартды.

Башланнган классланы уста-
зы  Эндрейланы Аида, ушакъ-
гъа къошула, былай дегенди: 
«Ана тилибиз унутулуп, тас 
болуп къалыр деп, аллай къор-
къуу барды. Биз алай болмазы-
на   бир кесек окъуна себеплик 
этсек да, хайырлы болур деп 
кюрешебиз», - дегенди. 

ХОЛАЛАНЫ Марзият.

Кремльде Владимир Путинни Къабарты-Малкъарны 
Башчысы Казбек Коков бла тюбешиую болгъанды

 Билим

Сабийлени окъуугъа оюнну юсю бла тюшюндюре
Нальчикде солуу паркга кирген жерде орналгъан тепсеу 

залда  алгъаракълада ачылгъан  биригиуде болургъа тюш-
генди. Кабинетледен биринде  кёп сабий ауазла эшитиле-
диле. Ала харфланы  айтадыла. Эшикни ачып къарайма. 
Анда уа  орус тилден дерс бара тура эди. Сабийле со-
лургъа чыгъарларын сакълап, устаз Азаматланы Фарида 
Алиевна бла ушакъ этеме. 

Азаматланы Фарида.

Эндрейланы Аида.

Ёз тиллени бла маданиятланы 
айнытыугъа, сакълаугъа да ата-
лып, «Ана тилим – жаным-тиним, 
мени дуниям!» деген эришиу энди 
иги кесекден бери республика 
даражалы фестивальча барды-
рылады. Жыл сайын да эллери-
бизде, шахарларыбызда ишлеген 
устазларыбыз ала сабийлени ата-
бабаларыбыз бизге осуят этген 
тилибизни, ариу адетлерибизни 
къалай юйретгенлерин ачыкълай, 
миллет энчилигибиз сакъланып 
къалырына къайгъыргъанларын 
кёргюзтедиле.

Бу жол фестивальгъа къаты-
шыргъа сюйгенлерин билдир-

генлени арасында Чегем, Черек, 
Бахсан, Элбрус районладагъы эмда 
Нальчик шахар округда мектепледе 
уруннганларыбыз болгъандыла. 
Алай бла быйыл ол алгъа къууанч 
халда тёгерегин ариу къаяла, ала-
мат табийгъат къуршалагъан тау 
элибизде – Булунгуда башланн-
ганды.

Элге кире келген жерде, ол кюн 
хауа болумну сууукълугъуна да 
къарамай, жаш адамла атлагъа 
да минип, миллет кийимлери, 
байракълары бла да ары келген 
къонакъланы алларын сакълап 
тургъанлары уа бютюнда хычыуун 
эди. Аланы араларында уа КъМР-ни 
Жарыкъландырыу эмда илму ми-
нистерствосундан, Чегем районну 
Билим бериу управлениясындан 
келечиле, белгили устазларыбыз, 
башхала да болгъандыла.

Мектепни арбазында уа устазла, 
сабийле, школну бирси ишчи-

лери, ата-анала да къонакълагъа 
таулу айран, хычинле, уча, жылы бё-
рекле бла да тюбегендиле. Алгъыш-
ны уа кёп жылланы окъуу махкемеге 
тамата болуп тургъан Мызыланы 
Азрет этгенди. Мызыланы Марат а 
жыр айтханды.

Къонакъланы атындан а КъМР-ни 
Жарыкъландырыу эмда илму мини-
стерствосуну къуллукъчусу Ёзденла-
ны Мадина сёлешгенди. Ол мектеп 
быллай жууаплы жумушха эрттеден 
бери да къатышыргъа излеп, бирси-
ле аны къалай бардыргъанларын 
да кеслери кёрюп, алагъа барып, 
сынамларына тюшюнюп тургъан-
ларын ахшы ышаннга санагъанды. 
Элни жамауатына саулукъ-эсенлик, 
школгъа уа жетишим тежегенди.

Алай бла эм алгъа устазла жюри-
ни келечилерине, анга уа баш-

чылыкъны окъуулулугъу, билими 
бла да айырмалы, аслам эришиуде 
хорлам болдуруп тургъан Гелястан-
ланы Люда этеди, элни тарыхыны, 
аны белгили адамларыны юслерин-
ден къурагъан сурат, китап кёрмюч-
лери бла бирге, аланы юслеринден 

билдириу да этгендиле. Бу жумушха 
юлюшлерин къошханла тарыхдан 
окъутхан Мусукаланы Афуажан 
бла башланнган класслада дерсле 
берген Чыпчыкъланы Зухурадыла.

Бу бёлюмде дагъыда сабийле 
буруннгулу эр киши, тиширыу кий-
имлени юслеринден да сейирлик 
хапар айтхандыла. Сёз ючюн, ала 
кёргюзтген эр киши кийимлеге 
энди 130 жыл чакълы бола келеди. 
Аланы Баразланы Хажи-Мусса 
жюрютгенди. Тиширыу жыйрыкъны 

уа Думаладан Къожашланы-Мызы-
ланы Жамий кийгенин да билдир-
гендиле. Бек сейири уа ол къанауат 
деген дарий къумачдан этилгениди. 
Жамийге уа ол ыннасы Хадижатдан 
къалгъан эди. Аны себепли бу жый-
рыкъгъа да иги кесек заман болады.

Ызы бла уа Акъайланы Ами-
нат школда методикалы иш 

къалай баргъаныны, эрттеден 
бери уруннганланы, энди ишлеп 
башлагъанланы юслеринден да 
айтханды. Окъуучула Аппайланы 
Лаура бла Къаракъызланы Милана 
битеуроссей эришиуледе проектле-
ри бла хорламла болдургъанларын 
да билдиргенди. Биз белгилериг а, 
Аминат Амашевна кеси орус тилден 
окъутханлыкъгъа, къонакълагъа 
презентациясын а ёз тилибизде ха-
зырлап, тауча алай шатык сёлешип 
айтханыды.

Устазланы ол ышанларын белги-
легенибизден арысында, былайда 
дагъыда биологиядан окъутхан Ап-
пайланы Марина Исмайыловнаны, 
Сарбашланы Марина Саматовнаны 
да энчилерик эдик. Биологияны дер-
синде устаз Булунгуда ёсген дарман 
хансланы, ашха къошулгъан тахта 

кёгетлени хайырлылыкъларыны 
юсюнден тауча айтып билдиргенди.

Окъуучула да проектлерин кеси 
тилибизде хазырлагъандыла. 

Ала къызыл отну, зыканы, сарым-
сахны, будайны, жууаланы, бирси 
затланы да неге жарагъанларын 
алай иги билгенлерин, ана тиллерин 
да алай тынгылы хайырланнганла-
рын да белгилерчады. 

«Къор болайым, туугъан жерим, 
мен санга!» мастер-классны уа 
жетинчи классны окъуучулары бла 

бирге ана тилден бла адабиятдан 
устаз Жарашыуланы Жаннет бар-
дыргъанды. Энчи кесими алып 
айтсам, не заманда да ана тилибиз-
ни дерсини къалай къуралгъаны, 
педагог аллында не борч салгъаны, 
теманы къалай ачыкълагъаны сей-
ир болгъанлай къалады.

Аны себепли бу бёлюмге бе-
гирек эс да буруп, Жаннет Са-
фаровна сабийле бла ишни 
тынгылы бардыргъанын белги-
лерге сюеме. Ол кесин дерсни 
кезиуюнде тута билгени, сабыр 
ауазы бла да окъуучуланы ке-
сине илешдиргени кёзге туура 
кёрюнюп эди. Теманы юсюнден 
айтханда уа, устаз закийибиз 
Къулийланы Къайсынны чыгъ-
армаларыны юлгюсюнде «таш», 
«суу», «терек» деген ангыламла 
таулуну жашауунда не магъана-
ны тута келгенлерин толусунлай 
ачыкълагъанды. Ахырында уа, 
педагог А.Фетни назмусун алай 
шатык окъуп,  дисциплина ла 
аралы амалны да хайырланып, 
къайсы халкъны да табийгъат 
бла байламлыгъын къыйматлы 
халда сабийлеге ангылатханды.

Ол кюн биз «Таулу тиширыу» 
деген тема бла мастер-класс-

ны да кёрдюк. Мында уа тёртюнчю 
классны сабийлери аналарыбызны 
къол хунерлерини, ала жамычыла, 
бёркле, жаулукъла, кийизле, башха 
затла этгенлерини юслеринден да 
проект ишлеринде хапарлагъанды-
ла. Былайда окъуучу Жарашыуланы 
Алимни анасына атагъан назмусу, 
кёлденжазмасы да, хычыуун бол-
гъанларындан сора да, жашчыкъны 
сёзню ич магъанасын ангылагъаны, 

хурметге, намысха эс бургъаны да 
къууандыргъанды. Сабийлени алай 
юйретген сынамлы устазгъа Аппай-
ланы Маржан Къасымовнагъа да 
ыспас этерчады.

Дагъыда «Миллет хазнабыз» де-
ген кёрмюч сейир эди. Анга уа юлю-
шюн къошхан школда технология-
дан окъутхан Жеттеланы Алимди. 
Мында миллетни кийимлеринден 
сора да, халкъыбыз юй турмушда, 
малчылыкъда, жерчиликде жюрют-
ген аберилерин, таулу от жагъаны, 
башха затланы да кёрюрге боллукъ 
эди. Олтуруп хойнух, ашыкъ ойнай 
тургъан жашчыкъла, жюн тарай, 
урчукъ ийире, эшиу эше тургъан 
ынна бла къызчыкъла да жюрекле-
рибизни берекетлик бла жылыта, са-
бийлени аслам затыбызгъа юйрет-
генлери кёллендире эди. Кёрмючде 
дагъыда таулу ашарыкъларыбыз 
болгъандыла – халыуа, айран, 
мырзай, къууут, жёрмеле, бёрекле, 
локъумла, хычинле, башхалары да.

Къой эт да юлюш-юлюш этилип 
эди. Андан къаллай бир хант 

хазырларгъа боллугъуну, тиширы-
улагъа, эр кишилиге, таматалагъа 
бла сабийлеге, жашлагъа бла 

къызлагъа неда къоншулукъда 
къаллай юлюшле этилирге тий-
ишлисини, жиликлени хар бирини 
атларыны юслеринден а тынгылы 
ушакъны элде намысы жюрюген 
Мызыланы Къыргъызбай этген-
ди. Ашарыкъланы юслеринден а 
сегизинчи классны окъуучусу Со-
зайланы Фатима хапарлагъанды. 
Жети атагъа дери санай билгени 
бла уа Этезланы Бектур къууан-
дыргъанды. Ол ючюнчю классха 
жюрюйдю, бу жумушха уа атасы 
Зариф юйретгенин айтханды.

«Тау от жагъада» деген классдан 
тышында бардырылгъан ишни уа 
Сарбашланы Марина хазырлагъ-
анды. Биз огъарыда аны тилибизде 
шатык сёлешгенин чертгенбиз. 
Бу бёлюмде школчула ариу адет-
лерибизни – баш ау алыуну, киеу 
нёгерге тюбеуню жорукъларын, 
юй байракъны эмда къоз бёркню 
магъаналарын да ангылатхандыла. 
Алгъыш къалай этилирге тийиш-
лисин а Мызыланы Къыргъызбай 
эшитдиргенди.

Былайда «Орайданы» айтхан 
онбиринчи классдан Сарбаш-

ланы Алибек, устаз Мызыланы Ма-
рат, окъуучу Сарбашланы Шамил, 
къызланы тепсеу къауумлары, са-
дикге жюрюгенчикле, башхала да 
бизни эллерибизде хунерли тёлю 
ёсгенин туура этгендиле. Булун-
гучула фестивальны чеклеринде 
къурагъан байрам таулу той бла 
бошалгъанды.

Анга жыйылгъанланы алларында 
сёлеше, мектепни директору Этез-
ланы Марина къонакълагъа, устаз-
лагъа, сабийлеге да ыразылыгъын 
билдиргенди. Быллай жумушла окъ-
уучуланы ачыкъ ниетде юйретирге, 
ёмюрледен келген къыйматлары-
бызны багъаларгъа эмда унутмаз-
гъа себеплик этгенлерин чертгенди.

Мадина Муратовна да, элни жа-
мауатына ыспас эте, жюриге сайлау 
этерге тынч болмазлыгъын энди 
окъуна ангылагъанын айтханды. 
Барысына да саулукъ-эсенлик те-
жей, школгъа устазлагъа методика 
жаны бла болушлукъ этерик, башха 
китапланы да саугъалагъанды.

Мечиланы Кязим атлы маданият 
фондну башчысы Аппайланы Ла-
риса да туугъан элинде устазла бу 
байрамны алай къурагъанларына 
кёлю кётюрюлгенин билдирип, 
кесини биринчи устазын китабы 
бла къууандырып, мектепге да 
саугъала бергенди. Алгъышлагъа 
къошула, Малкъар къырал драма 
театрны артисткасы Алтууланы 
Халимат да бу тюбешиуге къыйын 
салгъанлагъа ыразылыгъын бил-
диргенди.

Кертиси бла да, биз устазланы, 
окъуучуланы барысыны да 

юлюшлерин белгилеялмай эсек да, 
ол кюн ана тилни, таулу берекетни 
да чынтты байрамын кёрдюк. Ал-
лай, бетлерин огъурлулукъну нюрю 
жарытхан адамларыбыз болгъан 
къадарда, тилибиз сакъланырыгъ-
ына эмда айнырыгъына, адет-тё-
релерибизни миллет энчиликлери 
да кесиликлери бла сейирлей 
къаллыкъларына бютюнда ыша-
нырыгъыбыз келгенди. Фестиваль, 
жаланда школда ишлегенлеге бла 
окъугъанлагъа угъай, саулайда 
Булунгуну жамауатына байрам 
болгъанын кёрюп, эл хар не жаны 
бла да бир бирге тутхучлулукъ эти-
уде жашагъанын да ангыладыкъ. 
Халкъыбызда ёмюрледен бери 
келген ахшы ышан а ёсюп келген 
жангы тёлюге юлгю болгъанлай 
къалырына да ийнанабыз.

ТРАМЛАНЫ Зухура.
Суратланы ХОЛАЛАНЫ

 Марзият алгъанды.  

Адамны итиниулю бол-
гъаны гитчелигинден да 
белгилиди деп,  бошдан 
айтылмайды. Марат школ 
заманында окъуна билимге 
кёлюн берип, иги окъугъан-
ды. Олимпиадалада, башха 
жыйылыулада да алчы бо-
луп, ол школну, тукъумун, 
атын да игилик бла айтдыр-
гъан улан болгъанын энчи 
белгилерчады. Анасы Жан-
гуразланы Ахматны къызы 
Лариса да школда сабийле-
ни ингилиз тилден окъутуп 
тургъанды. Ол сохталарын, 
жашын да билимни сюерге, 
тутхан ишинде кёлю бла 
урунургъа юйретген чынтты 
устазды. 

Марат керти да хунерли 
специалист болуп, кёпле-
ни саулукъларына хайыр 
келтирип, аты махтау бла 
айтылгъанлай турады.

- Адам медицинаны жю-
реги бла сюймесе ишле-
ялмайды, дейдиле. Сен 
а бу усталыкъны къалай 
сайлагъанса? 

- Сабий кезиуюмде хар 
дерсни да кесича энчи жа-
ратханма. Атам сау болгъа-
нында, алтынчы класслада 
эдим. Ол хар заманда да 
жашауну юсюнден мени бла 
ушакъла бардырыучу эди, 
тюзлюкню сюйген, игиликге 
итиндирген инсан эди. Бир 
кере уа мындан ары жашау-
да ким болургъа сюйгеними 
да соруп, оюмума да ыра-
зы болуп, медицина жаны 
бла барлыгъымы сюйгенин 
билдирген эди. Замансыз 
дуниядан кетгенликге ол, 
мен анга берген сёзюмю 
бузмагъанма. Ол кезиуден 
окъуна кесими ол жаны бла 
барлыгъыма ышанып, аны 
бла байламлы дерслеге уллу 
эс буруп, репетиторладан да 
кёп затлагъа юйреннгенлей 
тургъанма.

Школну бошагъанымдан 
сора уа, Къабарты-Малкъар 
къырал университетни ме-
дицина факультетине окъ-
ургъа кирген эдим. 

-  Бюгюнлюкде респу-
бликада белгили дермато-
логладан бирисе. Бу ызны 
сайлагъанынг не бла бай-
ламлыды?

- Бешинчи курсда болгъа-
нымда, республика больни-
цагъа ишлерге киреме. Ол 
кезиуде хирургия жаны бла 
барыргъа умутлу эдим. Та-
лай жылны анда ассистент 
болуп да тургъанма, алай 
андан эсе дерматология 
жаны бла игирек хайыр 
келтиралырма деген сагъ-
ыш бла,  бу уста лыкъны 
сайлайма. 

Окъууну  бошагъандан 
сора дерматолог болуп, 
республиканы къырал мах-
кемелеринде ишлеп баш-
лагъанма.  Бюгюнлюкде 
тери ауруула-венерология 
диспансердеме. Дагъыда 
бу ызгъа кёре КъМКъУ-
да студентлени окъутама. 
Бу жаны бла билимин иги 
билгенле аслам болсала 
сюеме. Нек дегенде ол тынч 
иш тюйюлдю, адамны те-
рисинде кёп ауруу болады, 
аланы хар бирини да кесини 
энчилиги барды. Аны терен 
билмесенг, ишлеген да тынч 
болмайды . 

Студентлерим иги кесек 
бардыла, аланы санында та-
улу, къарачайлы жаш адам-
ла да аз тюйюлдюле, ала 
окъууларына уллу эс бёлюп 
кюрешгенлери къууандыра-
ды. Ала да мындан ары иги 
специалистле болурла деп 
бек ышанама.

- Ишинги сюйгенинг ба-
ямды, мындан ары уа къал-
лай умутларынг барды, 
бош кезиуюнгде уа не бла 
кюрешесе?

- Мындан ары умутум да 
медицина бла байламлыды. 
Келе тургъан жыл аспиран-
турагъа кирирге муратлыма. 
Жарсыугъа, жылдан-жыл-
гъа онкология бла ауругъ-
анланы саны ёсюп барады. 
Керекли специалистлени 
табалмагъанлай, Россейде 
излерге тюшеди, алай бла 
ол къауумла къыйматлы за-
манларын да къоратадыла. 
Терисинде аманы болгъан-
ла да, жарсыугъа, аз тюйюл-
дюле, аны да кереклисича 
тамырын къурутхан специ-
алистле керекдиле. Аны 
ючюн билимими ёсдюрюп, 
онкодерматолог болургъа 

сюеме.
Ишден бош болгъанда, 

спорт бла кюрешеме, китап-
ла окъуйма.  Медицинадан, 
башха илмуладан да адам-
ны оюму, билими терен бо-
лургъа керекди. Жаш тёлю 
да жангы технологияланы 
къуууп, жангыз телефонла 
бла заманларын ёлтюрме-
генлей, билимлерине, ай-
ныуларына уллу эс бурсала 
сюеме, аны тежейме. 

- Адамны терисинде кёп 
тюрлю ауруула къозгъа-
ладыла. Бизни республи-
када бегирек тюбегенле уа 
къайсыладыла?

- Мында терк-терк псори-
аз, экзема дегенча ауруула  
тюбейдиле. Ала хроникалы 
боладыла, аланы кетерирге 
да кесини дарманы барды. 
Алай бюгюнлюкде жайыл-
гъан бир тюрлюсю острый 
микозду (лишай). Арт за-
манда спортха уллу эс буру-
лады, ол а кёбюсюнде аны 
бла кюрешген сабийледе 
тюбейди. Нек дегенде, ту-
тушхан кезиуде сабийле бир 
бирге терилери бла тиедиле, 
матылеге да жыгъыладыла. 
Ол а адамдан да, маты-
леден да бек жагъылады. 
Аны ючюн эришулени ха-
зырлагъанлагъа къаты айт-
ханлай турабыз, матылени 
тазалыкъларына уллу эс бу-
рурча. Хар тутушууланы ал-
лында, ахырында да сабий-
лени юслерине къараргъа 
кереклисин да чертгенлей 
турама. Сабийлени кёбюсю  
уа республикадан тышына 
барсала, жугъуп келиучю-
дюле. Ол аурууну кетерген 
тынч тюйюлдю.

- Бюгюнлюкде адамла 
сыфатлары ариу болуруна 
кёп эс бурадыла. Космето-
логлагъа барып кёп тюрлю 
процедурала этдиргенлей 
турадыла. Адамны бети 
ариулай турурча не этерге 
керекди?

- Эм алгъа билдирирге 
сюйгеним, хар косметолог 
профессионал тюйюлдю. 
Дерматологияны угъай, 
терини энчилигин да иги 
билмегенле да, жарсыугъа, 
кёп тюбейдиле. Терини жаш 
этер ючюн, дагъыда сыфа-
тын тюрлендирирге этилген 
уколла биринчи заманда 
заран келтирмегенликге, 
ол артда хатагъа айланыр-
гъа боллугъун ангыларгъа 
керекди. Аллай энчиликле-
ни уа адамны саулугъунда  
керти специалист ангылая-
лады. Аны ючюн саулукъну 
косметологга ышанырдан 
алгъа, аны къаллай би-
лими болгъанын тинтирге 
керекди. 

- Терилери ариу болуп 
турурча адамла не этерге 
керекдиле да сора?

- Териге жангыз кремле 
жакъгъан бла да хайыр 
келтирген тынч тюйюлдю. 
Ол бир кезиуге  себеплик 
этгенликге, керти чурумла-
рын кетераллыкъ тюйюлдю. 
Эм алгъа адам ашына сакъ 
болургъа керекди. Бир заты 
ауруса да, ол терисинде, 
бетинде билинип башлайды. 
Аны ючюн ич органлагъа 
уллу эс бурургъа тийиш-
лиди.

Адам заманында  жукъ-
ламаса, стрессни кёп сезип 
турса  да, териге заран тю-
шеди.  Аны себепли эм ал-
гъа ол магъаналы  затлагъа 
уллу эс буругъуз, саулукъда 
къаратыр зат бар эсе, аны 
созуп турмагъанлай, тап 
этигиз. Хар инсаннга эм 
алгъа саулукъ тежейме, 
адамла анга сакъ болсала 
сюеме.

Ушакъны ТЕМУККУЛАНЫ 
Амина бардыргъанды. 

Андан бери кёп жылла оздула. Жашдан къарт болдум. Алай 
жашауумда бир болгъан иш бюгюнлюкде да кетмейди 

эсимден. Аны юсюнден алыкъа кишиге да айтмагъанма, 
сагъынмагъанма. Нек эсе да, арт кезиуде уа ол эсиме терк-
терк келе башлагъанды. 

Иш а былай болгъанды. Манга жыйырма тёрт-беш жыл бо-
лур эди ол заманда. Къарыуум билеклериме сыйынмай эди, 
менден къарыулу жан болурму деген кезиуюм. Кимни да ал-
лай бир заманы болур кишилигин, чыдамлылыгъын сынагъан. 
Манга да аллай бир акъыл келеди да, бир жол узакъ таулагъа 
уугъа тебирейме. Жети къол тийресине барыр мурат этеме.

Бирле Акъ къаяны тюбюнде уллу дорбун барды, дейдиле. 
Жети къол алайда бирге къошулады. Дорбундан а уллу суу 
чыгъады. Ол жети къолгъа юлешинип кетеди.

Дорбунну онг жанында акъ къала барды. Ол Апсатыны – 
уучулукъну тейриси, жаныуарланы жакъчысыны тургъан 

жериди. Жылгъа бир кере жугъутурла алайгъа жыйыладыла, 
Апсатыны сёзюне тынгылайдыла, деп.

Аны юсюнден хапар эшите тургъанма. Алай ол тийреге 
баргъанма, анда болгъанма деген адамгъа жолукъмагъанма. 
Кертиси бла да, ол аллай жерди деп, хар соргъаным айтады.

Бир жол, кюз арты эди, къыркъауузну ахыр кюнлери, Жети 
къолгъа барыргъа таукел болама. Эрттен бла эртте, кюн 
таякълары эл башына жете тебирегенде, атха иер салама, 
къанжыгъасына артмакъ бла жол азыкъны къысама, жолгъа 
тебирейме. Барыр жолум тёшле, сыртла, къаяла, чатла, суу 
боюнлары, терен агъачлы жерле. Арада ариу, терен ханслы 
талаланы да ётерге тюшерикди.

Ингир алагъа Темирбекни къошуна жетер акъылым барды, 
ол бизни элли жашды, иги тенгимди. Къаргъаякъ сыртны 

бери аллында уллу кенг талады жайлыгъы. Маллары бла 
жайда анда турады. Кеч кюзде уа, энди къар жауаргъа эки-юч 
ыйыкъ къалды дегенде, малын элге тюшюреди.

Темирбек, сабийликден окъуна атасы бла къошда тургъанды. 
Ол тийрелени да иги биледи. Мен барлыкъ жерни да иги таный 
болур, аны юсюнден толу хапар айтыр деп, анга да ышанама.

Алай бла хоразла къычыра тебирегенде, къараторгъа да 
минип, жолгъа чыгъама. Эл башына жетгенде, жолум уллу 
черекни сол жагъасы бла, кюнлюм бет бла барады. Сууну 
эки жагъасында да-уллу бийик терекле. Тюбюнден ёрге 
къарасанг, бёркюнг тюшер башынгдан, чапыракълары да 
сары-къызыл бояу ала тебирегендиле, кюнде, алтынлача, 
жылтырайдыла. Бирлери уа, аяз келгенлей, бутакъларындан 
юзюлюп, тёгерек-тёгерек бурула, шош келип, терекле тюпле-
рине къонадыла.

Жылны кезиулеринден нек эсе да мен кюзню бегирек 
жаратама. Жылыу азыракъ бола барса да, кюн а 

башха кезиуледеча болмай, бир башха тюрлю жылтырайды, 
тёп-тёгерек алтын бояугъа кёчген сунарса.

Тёгерек-башха да къарай, башымда тюрлю сагъышларыма 
да эс бура, кюн ортагъа сууукъ шауданнга жетип тохтадым. Жол 
азыкъдан кёрдюм, атны да бираз солутуп, жолума тебиредим. 
Къаргъаякъ сыртха жетгенде, кёз байлана тебиреди. Алайдан 
къарап, Темирбекни къошуну чыракъ жарыгъын кёрюп, атны 
ары жанына бурдум.

Бираз жууукълашханда, ит юрген таууш чыкъды да, уллу па-
рий аллыма чапды. Мен тохтап, атдан тюшдюм. «А, сенмисе, 
Лохбай», - деп, аны аллына бардым. Ит, мени танып, къуйругъун 
булгъап тохтады. Бираздан Темирбек да чыкъды. Алай бла 
къошха жыйышдым.

ушхууурдан сора тапчаннга таянып, экибиз да хапарлаш-
дыкъ. Элде жангылыкъланы айтхандан сора, Жети къол 

къошулгъан жерни хапарын сордум.
- Бу орта къолду, – деди Темирбек. – Ары жанында – юч къол. 

Бери жанында да – юч къол. Ала барысы да узакъ таулада Акъ 
къаяны тюбюнде бирге къошуладыла. Алайда ариу кенг тала 
барды. Къыш, жаз да жап-жашиллей турады, дейдиле. Мен а 
ары  жанына бармагъанма, кёрмегенме. Аппам ант этдиргенди, 
ол тийреге барма деп. Сен да барма.

Жети къолну хапарын бошай, экибиз да къалкъыдыкъ. Эрт-
тенликде лохбайны юргенине уяндыкъ. Усхардан сора Темирбек 
малларыны къайгъыларына кирди. Мен а, экиатар ушкогуму 
да алып, орта къол бла Акъ къая таба тебиредим.

Жолум ёрю сюрен барады. Жол деп жол да жокъду – жаны-
уар ызла бла. Тардан-тар бола барады. Къалын агъачдан 

ётгенден сора, ачыкъ сыртха чыкъдым, алай жан-жаныуаргъа 
жолукъмадым. Жаланда кёкню бийигинде бир къуш учуп айла-
на эди. Ол да мени эследи. Учуп жууукъ келип, бийикге чыкъды. 
Сора юч-тёрт кере сызгъырып, Акъ къая таба учуп кетди.

Адам улусу сейирди, этме деген затны этерге ёчдю. Не уа 
ары жанына барыргъа жарамайды деселе, ол ары тебиреп, 
нек барыргъа жарамагъанын билирге излейди. Мен да алай 
болдум. Келгенден ары ол жерге жетейим деп барама. Жолум 
бийикден-бийик, тикден-тик, кюн да экиндиден атлагъанды. Ол 
кезиуде Акъ къаяны аллына жетдим.

Кертиси бла да, ариу жашил тала. Къарай кетдим да, къаягъа 
жууукъ жерде дуния бла бир жугъутур кёрдюм. Ала барысы 
да, башларын бир жанына буруп, къарап турадыла. Мен да 
къарамымы ары бурдум да, кёргениме сейир-тамаша болдум. 

Жугъутурланы ортасында, уллу къая ташны юсюнде, акъ жугъ-
утур сирелип, бирсилери уа анга аралып.

Акъ жугъутур хапар айтып, бирсиле уа анга тынгылап тур-
гъан сундум. Таш юсюндеги бирде  башын онг жанына 

бурады, бирде уа сол жанына. Кёбюсюнде уа ал жанына 
къарайды.

Ол сейирге къарап, бираз мычыдым. Бир жангыз жугъутур, 
башын энишге жиберип, чёп юзмеди. Барысы да акъ жугъу-
тургъа аралгъанлай турадыла. Ол да алагъа оноуун айтханча, 
жеринден тепмей, сирелип турады. Мен да аладан кёзлерими 
алмай тургъанлай, биягъы къуш жетди да, сызгъырды. Олсагъ-
атлай жугъутурла жан-жанына къачып, думп болуп кетдиле.

Ол ишге сейир этип бираз турдум. Тёгерек-башха иги тюрслеп 
къарадым. Кертиси бла да, алайгъа жети къол къошулады. 
Абаданладан эшите тургъан хапарларыма шагъат болдум.

Къарангы бет ала тебиреди да, ызыма ашыкъдым. Ёрге 
баргъандан тынч тюйюл эди энишге тюшген да. Къошха 

къаппа-къарангыда жетдим. Жол узуну бир жанлы зат ызым-
дан келип тургъанын ангылагъан эдим. Тауушсуз, шыбыртсыз 
келгенлей турду. Къолумда экиатар ушкогум жерленип, атды-
рыргъа хазырма. Ол затны сюлесин сундум, ол болуучуду алай 
тынч келген. Кёрген а этмедим.

Къошха жетгенимде, Темирбек тынгысыз болуп, аллыма 
чыгъып тура эди. Хапарны анга да айтдым. Ыразы болмады. 
«Бурундан бери ары барыргъа жарамайды деп айтылып тур-
гъанды. Сен а аны буздунг. Энди былайда манга да тынчлыкъ 
жокъ. Эрттен бла эртте юйюнге кет», - деди.

Жатып тынчайдыкъ. Къошну иеси жукълады. Мени кёзюме 
уа жукъу келмейди. Былай бир зат мени марап тургъанча кё-
рюнеди. Сагъайыпма.

Ай жарыкъ кече эди. Жулдузла кёкде, накъут-налмасча, 
жылтырайдыла. Мен да, къошну терезесинден тышына къарап 
тургъанлай, биреуню эследим. Адаммы эди огъесе жаныуар-
мы, бир да ангыламадым. Бек эриши зат эди. Жугъутур башха 
ушатдым. Къош аллында уллу парий жатыпды, аны да тауушу 
чыкъмайды. Темирбек да тапчанында хурулдап жукълайды.

Мен а аны кёрмез ючюн бир жанына бурулама десем, 
аны да эталмайма. Санларым сын къатханча болуп ту-

рама. Ол а манга къарай кетди да, башын ары-бери булгъап, 
бу жолдан сора бери келме деп билдирип, келгенича, жокъ 
болду да кетди.

Эрттенликге дери кёз къысмай чыкъдым. Экинчи кюн юйюме 
жыйышдым. Ол затны юсюнден Темирбекге сагъынмадым.

Андан бери кёп жылла оздула. Тири, жашлыкъ жылларым 
узакълада къалдыла. Арада ныгъышха чыгъып, таула таба 
къарасам, Жети къолда кёргеним эсиме тюшмей къалмайды. 
Онгум болса эди, энтта барлыкъ эдим ары, жашлыгъым бла 
жолугъургъа…

    ОСМАНЛАНЫ Хыйса. 

Ана тилни, таулу берекетни да байрамы

Хапар 

Бир жол таулада

«Саулугъугъузгъа 
уллу кёллю болмагъыз»

Тутхан ишлерин сюйген, чынтты 
врачлагъа ыспас этерчады. Бизни ушакъ 

нёгерибиз, Байсолтанланы Музафарны жашы 
Марат да  ишин кёлю бла сюйген 

инсанладан бириди. 

Октябрь бизге энчиди – бу айда 
малкъар халкъны бек сыйлы 
адамы, акъылман поэти, философу 
Мечиланы Кязим хажи туугъанды. 
Ол аламат шарт бла байламлы 
республикада Мечиланы Кязимге 
аталгъан тюбешиуле, эришиуле, 
окъуула, кёрмючле барады-
ла. Аны бла байламлы сабийле 
кёлденжазмала жазадыла, къол 
ишле этедиле, сурат ишлеуде ху-
нерлерин кёргюзтедиле. 

Малкъар халкъны политика репрес-
сияланы кезиулеринде жоюлгъан-

ларына аталгъан мемориалда Кязимни 
республикалы окъуулары юч кезиу бла 
барадыла – октябрьде хар шабат кюн. 
Уллу поэтлерибизни акъылман оюмла-
рын эсде тутарча, проектни тарыхчы, 
жамауат адамы, «Къайсыннга жюз 
атлам» атлы маданият фондну тама-
тасы Тетууланы Хадис башлагъан эди 
иги кесек жыл мындан алгъа. Насыпха, 
бюгюнледе ол кюч ала барады.

Халкъыбызны сыйлы юйюне респу-
бликаны шахар, район школларындан 
да келгендиле жашчыкъла бла къыз-
чыкъла. Ала назмула айтхандыла, жыр-
лагъандыла, тепсегендиле, жюриге 
сурат ишлерин, кёлденжазмаларын, 
эсселерин, Кязимге атап такъгъан на-
змуларын келтиргендиле. 

Мемориалда аны директору Теммо-
ланы Фаризат ол окъууланы бар-

дыргъанлы онбеш жыл болуп келеди, 
алай а ары жыл сайын сабийле, устазла 
да эрикмегенлей жюрюйдюле эм бу 
окъууланы тёрели этип къойгъандыла. 
Ала ары къалай сюйюп келгенлерин 
а сабийлени тизгинликлеринден, ана, 
орус, башха миллетлени да тиллеринде 
шатык назму айтханларындан да ангы-
ларгъа боллукъду. 

Конкурсха келгенлени алларында 
Фаризат Ибрагимовна сёлешгенди. 
Ол, Кязимни малкъар халкъгъа магъ-
анасын айта, Къулийланы Къайсынны, 
Отарланы Керимни да сагъыннганды. 
Алай бла бирден бирге ёте келген къа-
лам къарындашлыкъны магъанасын 
ангылатханды. 

Эришиуню кезиулеринде жюриге 
белгили жазыучу, журналист Ос-

манланы Хыйса таматалыкъ этгенди. 
Аны ишине Нальчик шахарны жер-
жерли администрациясыны Билим 

бериу департаментини баш специали-
сти, методист Людмила Тлиашинова, 
КъМКъУ-ну Отарланы Керим атлы 
маданият арасыны келечиси Тюбей-
ланы Светлана, назмучу Мусукаланы 
Сакинат, Къабарты-Малкъарны Жазы-
учуларыны союзуну ишчиси Бечелланы 
Сакинат къатышхандыла. 

Османланы Хыйса, ары келген са-

бийлеге Кязим хажини бизни халкъы-
бызгъа, саулай дуниягъа да не магъ-
анасы болгъанын айтып, аны шаркъ 
дунияны эрттегили поэтлери Низами, 
Саади бла тенглешдиргенди. 

Сёзсюз, жюри къыйын болумгъа 
тюшгенди – игилени ичинде 

бек игилени айыргъан тынч тюй-
юлдю. Алай а жылдан-жылгъа уллу 

поэтибизни шуёхлары кёпден-кёп 
бола баргъаны жюриге киргенлени 
артыкъда къууандыргъанды.

Бу жол бек иги хазырланып кел-
генлени араларында Чегем шахарны 
3-чю номерли, Нальчикни 2-чи ли-
цейини, 13-чю, 29-чу гимназияланы, 
«Радуга» гимназияны, 52-чи про-
гимназияны, 5-чи, 4-чю, 9-чу, 15-чи, 
18-чи, 26-чы, 31-чи, 33-чю номерли 
школларыны окъуучулары бардыла. 

Тепсеп бир ненча окъуучу къуу-
андыргъандыла, ол санда 33-чю 

номерли школдан Темуккуланы Джа-
миля бла Медина Гедуева да. Жыр-
лаб а 29-чу гимназиядан Хочуланы 
Ясмин, 32-чи школдан Къужонланы 
Амалия, 33-чю номерли школдан 
Борчаланы Кязим, 23-чю номерли 
школдан Сабанчыланы Камил, 26-чы 
номерли школдан Камила Маргуше-
ва айырмалы болгъандыла. Кязимни 
назмуларына макъам тагъып, аланы 
эстрадада ариу жырлагъан къыз-
ларыбыз, жашларыбыз да бардыла 
бюгюнледе.

13-чю гимназиядан Дана Кали-
батова, 17-чи номерли школдан 
Хуболланы Фарида, 20-чы номерли 
школдан Темирлан Гучапшев бла 
Бичиланы Салима кеслери жазгъан 
назмуланы, 33-чю школдан Аппола-
ны Ахмат а анасы Рахайланы Диана 
жазгъанланы окъугъанды. 

Теммоланы Фаризат, Османланы 
Хыйса, жюрини башха келечиле-

ри да, малкъар, башха миллетледен 
да болуп, Мечиланы Кязимни сыйын 
кётюрюп, заманларын къызгъанмай, 
шахардан угъай, башха тау элледен 
да ары келген ата-аналагъа, устаз-
лагъа, сабийлени барысына да ыспас 
этгендиле. Сабийле уа, ол тюбешиу 
кёллендирип, эришиу ишлерин 
андан ары бийик кётюрюмлюкде 
бардыргъандыла. Бу жол да ары 
келгенледен бек игилери хорламлы 
боллукъларына не сёз. Ала махтау 
къагъытланы, болуучусуча, жылны 
ахырында къууанчлы халда аллыкъ-
дыла.

МУСУКАЛАНЫ Сакинат.
СУРАТДА: (башында) Хаджиланы 

Болат, Саида Мальбахова, Умар 
Назаров.

КъМР-ни Маданият мини-
стерствосундан билдирген-
лерича,   жыл башланнганлы 
«Къабарты-Малкъарда ма-
даният» къырал програм-
магъа кёре китапханаланы 
фондларын жангыртыу эм  
байыкъландырыу жаны бла 
уллу иш тамамланнганды.    

Алай бла быйыл къырал, 
муниципал ара китапхана-
лагъа эм аланы бёлюмле-
рине  11674 чакълы тюрлю-
тюрлю китап берилгенди. 

Быллай магъаналы ишни  
федерал эм регион субси-
дияланы себеплиги бла  бар-
дырыргъа  онг табылгъанды.

«Ростелеком» Огъары 
Чирик кёллени тийре-
сине оптикалы интернет 
ызланы тартханды эмда 
цифралы амалланы 
хайырланырча онгла 
къурагъанды. Битеу да 
тенгизден минг метрге 
жууукъ бийикликде 3,5 
километр оптоволокно 
ыз тартылгъанды. Алай 
бла кёлню тийресиндеги 
къонакъ юйледе цифралы 
телевидение ишлеп баш-
лагъанды. 

Дагъыда интернет бла хай-
ырланырча  Wi-Fi  сингдирил-
генди. Битеу бу жумушланы 
хайырындан а адамла сюйюп 
келген солуу жерде сотовый 
телефон байламлыкъ да 
къуралгъанды. 

Компания тамамлагъан 
жумушланы уа журналистле 
кеслери кёргендиле. «Росте-
лекомну» КъМР-де бёлюмю-
ню башчысы Залим Хуштов 
республикалы асламлы ин-
формация органланы келе-
чилери бла   Огъары Чирик 
кёлледе тюбеп, туристлеге 
таплыкъгъа тамамланнган 
жумушланы кёргюзтгенди. 

- Къабарты-Малкъарда 
туризм тирилгени бла бирге 
тийишли цифралы инфра-
структура да къуралыргъа, 
ол санда шёндюгю цифра-
лы амалла да къошулургъа 
керекдиле. Алай бла туризм 
объектлени даражалары ёсе-
ди, къонакъ юйледе, кафеле-
де, солуу жерледе адамлагъа 
ахшы болумла къураладыла. 
Республиканы къонакълары 
Къабарты-Малкъарда къалай 
солугъанларын ариу сёзле 
бла эсгерликдиле,-дегенди 
Залим Хуштов.

Огъары Чирик кёлледеги   
комплекс Черек районда  ту-
рист кластерни къурау жаны 
бла инвестиция проектни 
чеклеринде ишлетилгенин 
эсгертирчады. Былайда къо-
накъ юй бла бирге бир ненча 
коттедж, чабакъчыны юйю, 
ресторан, кафе, спорт бла 

кюреширча эмда сабийле 
ойнарча майданла, админи-
стратив мекямла бардыла. 
Аны битеулю кенглиги 1,5 
гектаргъа жетеди. 

- Цифралы телевиденияны 
къошулгъаныны хайырындан 
комплексде шёндюгю циф-
ралы амалланы сингдирирге, 
туристле солугъан  отоула-
да болумну игилендирирге 
къолдан келгенди, – дегенди 
журналистлеге комплексни 
башчысы Бёзюланы Мах-
мут. – Туристле цифралы 
телевидениягъа, HD эм 4К 
амал бла алыннган киногъа 
къараяллыкъдыла энди. Ол 
а республикагъа солургъа 
келселе, биягъы бизде тохта-
рыкъларына ышандырады. 

Залим Хуштов журналист-
леге айтханыча, «Къонакъ 
юйлеге телевидение» сер-
висге лицензиялы канал-
ла киредиле, аланы саны 
кёпдю. Алай бла уа хар ким 
да жюреги тартхан бериу-
ню, кинону сайлаяллыкъды.   
«Аны бла бирге уа  нуле-
вой канал да барды. Къо-
накъ юйле анда кеслерини 
рекламаларын, акцияланы 
юслеринден билдириулени 
басмалаяллыкъдыла»,-деп 
къошханды компанияны та-
матасы.

«Ростелеком» республи-
каны айбат, адамла сюйюп 
келген жерлеринде цифралы 
онгланы къураугъа энчи эс 
бургъанын да белгилегенди 
ол. Бюгюнлюкде республи-
каны санатор-курорт комплек-
синде шёндюгю болумлагъа 
келишген связь къуралгъан-
ды. 

Компания тамамлагъан 
жумушланы, ызлагъа къо-
шулууну жорукъларын эмда 
багъаланы юслеринден «Ро-
стелекомну» сайтында эмда 
аны сатыу-алыу араларында 
хапарлы болургъа боллукъду. 
Неда бу телефон номерге 
сёлешип билирге онг барды: 
8 800 200 3000.

ТОКЪЛАНЫ Фатима.

Нальчикде сабий терезе-
ден жыгъылгъаныны сыл-
тауларын сюзерге буйрукъ 
бергенди КъМР-ни прокурору 
Николай Хабаров. Белгили 
болгъаныча, быйыл 22 ок-
тябрьде Нальчикде юйледен 
бирини 7-чи къатысындан са-
бий жыгъылгъанды эмда ал-

гъан жараладан ауушханды. 
Надзор ведомство бу бу-

шуулу ишни сылтауларын 
тохташдырады, баланы ата-
сы бла анасы акъылбалыкъ 
болмагъанны юйретиу жаны 
бла  борчларын къалай тол-
тургъанларына багъа берил-
ликди. 

РФ-ни Следствие комите-
тини Нальчикде бёлюмю тин-
тиуле бардырады, ол къалай 
бардырылгъанын прокура-
тура контрольгъа алгъанды, 
деп билдиргендиле бизге 
надзор ведомствону пресс-
службасындан.

Росгвардияны Шимал-Кавказ округда аскер-
лери «Акъ зурнукла. Эсде тутуу…» акцияны 
бардыргъандыла. Ол Акъ зурнукланы кюнюне 
– урушлада мамырлыкъ, эркинлик ючюн жан 
берген аскерчилени хурметине къуралгъанды. 
Кеси да Дагъыстанны халкъ поэти Расул Гамза-
товну  башламчылыгъы бла тохташдырылгъа-
нын айтырчады. 

Регионлада табийгъат эм тарых магъаналы 
эсгертмелени тийрелеринде гвардиячыла 

Роберт Рождественскийни «Реквием» поэма-
сындан юзюклени окъугъандыла. Ата журтну 
эркинлиги ючюн жанларын берген жигитлени 
хурметин жаш тёлю къымылдауланы бла ве-
домствону классларыны курсантлары да кёр-
гендиле. Ала кёкге акъ шарла  жибергендиле. 

Эсде тутуу жумушлагъа Шимал-Кавказ фе-
дерал округну битеу регионлары да къатыш-
хандыла.

ТИКАЛАНЫ Фатима хазырлагъанды. 

КъМР-ни Маданият министерствосуну, «КБР-Медиа» ГКУ-ну, КъМР-ни Журналистлерини союзу-
ну, «Кабардино-Балкарская правда», «Адыгэ псалъэ», «Заман»,«Горянка», «Советская молодёжь» 
газетлени, «Литературная Кабардино-Балкария», «Ошхамахо», «Минги-Тау», «Солнышко», «Нур», 
«Нюр» журналланы редакцияларыны, «Къабарты-Малкъар» ВТК-ны,  «КБР-инфо» информация 
агентствону, «Эльбрус» китап басманы  коллективлери «Кабардино-Балкарская правда» газетни 
шеф-редактору КОНАРЕВА Наталья Юрьевнагъа анасы КОНАРЕВА Галина Владимировна 
ёлгенине бушуу этгенлерин билдирип, къайгъы сёз бередиле.

Краснодарда къатыш единобор-
стволадан «АСА Young Eagles 41» 
деген ат бла эришиу бардырыл-
гъанды. Анда судьяланы бирча оноу 
этиулери бла бизни республикадан 
Хасанланы Мурат хорлагъанды. 

Мурат профессионал спортчу-
ду, эркин тутушуудан Россейни 
спортуну устасыды, дагъыда аскер 
самбода, къол тюйюшде, аскер 
къол тюйюшде, грепплингде бла 
ММА-да жетишимлери бла белги-
лиди. Эришиулеге къатышып 2016 
жылда башлагъанды, ACA, FNG, 
TKFC лигалада сермешгенди, 2018 
жылда, Ирандан ары дери бир 
кере да къытдырмагъан Фаршид 
Кхоламини хорлап, чемпион атны 
къоруулагъанды. Бюгюнлюкде ол 
кесини ауурлугъунда эм кючлюге 
саналады, энчи рекорду – 7:0.

«Къабарты-Малкъарда тер-
роризмни бла экстремизмни 
жолларын кесиу» деген про-
грамманы чегинде  «Спорт 
терроргъа къажауду» деген 

чакъырыу бла Нальчикде дзю-
додан республикалы эришиу 
бардырылгъанды. Анга реги-
онну спорт школларындан жаш 
спортчула къатышхандыла.

Кеслерини ауурлукъ къауум-
ларында «алтынланы» Эндрей-
ланы Ибрагим, Эркенланы 
Тимур, Аслан Кишев, Арсен 
Молов эм башхала къытхан-
дыла. Кюмюш эм доммакъ 
майдалла алгъанланы санына 
Отарланы Солтан, Алийланы 
Исрафил, Тамерлан Берсе-
ков, Сергей Новик, Алан Уру-
мов, дагъыда талай дзюдочу 
киргендиле. Алагъа Спорт 
министерствону грамоталары, 
майдаллары эм саугъалары 
берилгендиле.

ХАБИБУЛЛАХЛАНЫ
Зульфия.

Бу кюнледе Интернетде 
ВКонтакте социал сетьде 
газетибизни энчи бетин 
ишлетип тебирегенбиз. 

«Газета Заман» деген бетде 
басмада чыкъгъан матери-
алланы бла редакцияны та-
рыхындан кёп жангы шартла 
табаргъа боллукъсуз. Анда 
коллективибизни харкюнлюк 
жашауундан билдириуле да 
басмаланырыкъдыла. Газет-
ни чыгъарыу къалай ётгени-
ни, аны къагъытха тюшюрюу 
иш къалай къуралгъаныны 
юслеринден да айтырыкъ-
быз, кёргюзтюрюкбюз.

Ыйыкъны ичинде социал 
сетьде бизге жазылгъанла-
ны саны 200-ге жете келеди. 
Сизни да, сабийлеригизни да 
аланы къауумуна къошулур-
гъа чакъырабыз. 

Ата-анала, устазла, юй-
ретиучюле хунерли, фахму-
лу сабийлени юслеринден 
билдирсегиз да, ыразы эте-
риксиз. Жаш тёлю не жаны 
бла да тамблагъы кюнюбюз 
болгъаны себепли, аны бла 
ишлеуню магъаналыгъа 
санайбыз. Дагъыда юлгюлю 
юйюрлени, кёп сабийлилени 
юслеринден билдирсегиз да, 

иги боллукъду. Къачан да 
юйюр болгъанды миллетни 
тутуругъу, аны себепли хар 
ахшылыкъла да  аны бла 
байламлыдыла деп, оюм 
этебиз.

Жазылыгъыз, келигиз, 
багъалы окъуучула. Не за-
манда да редакцияны эши-
клери сизге ачыкъдыла. 

Жууукъ заманда Телеграм-
да да энчи канал къурар му-
ратлыбыз. Аны юсюнден да 
газетибизде билдирликбиз.

ТАППАСХАНЛАНЫ Аминат.

Къыралны иелигинде 
болгъан жерле туризм 
инфраструктурагъа – са-
наторийле, къонакъ юйле 
бла курортла ишлеуге – 
ётдюрюллюкдюле. Аны 
юсюнден законопроектни 
правительстволу комис-
сия къабыл кёргенди, деп 
билдиредиле республи-
каны Курортла эм туризм 
министерствосундан.

Ангылатылгъаныча, ту-
ризмни айнытыу ючюн жу-
уаплы организациялагъа 
къырал жерлеге иелик этерге 
эркинлик берилликди. Алай 
бла ала жер бла байламлы 
келишимле этерге боллукъ-
дула, ол санда инвестиция 
жаны бла да, аны хаух берал-
лыкъдыла, къурулуш баргъан 
кезиуде аны бла хайырланыр-
гъа онг чыгъарыкъды. 

Жер кодексге тийишлилик-
де, инвесторла жерни хайыр-
ланыргъа заявка жарашдыр-
гъанда, кадастр жумушланы 
тамамларгъа, анда ишлеуню 
низамы тюрленнгенини, ары 
газ, суу быргъыла тартыуну, 
тазалау система орнатыуну 
проектин хазырларгъа эм 
башха жорукъланы толту-
рургъа керекдиле. Жерледе 
индустрия объектлени ишле-
уню юсюнден оноуну жашау 
журт къурулушну айнытыу 
жаны бла правительстволу 
комиссия къабыл кёрюрге 
тийишлиди. 

«Туризм.РФ» корпораци-
яда белгилегенлерича, бу 
башламчылыкъны болуш-
лугъу бла туризм жаны бла 
эндиге дери болгъан объ-
ектлени тапландырыргъа, 
жангыларын да ишлерге 
боллукъду. Аны баш мураты 
инвесторлагъа болушууду 
эм энчи иели бизнесни да 
туризмни айнытыугъа себе-
плик этиудю. 

КУЛЬЧАЛАНЫ Зульфия.  

Жылкъыбайланы Марина 
Къазахстанны Целиноград 
районуну Отоутускен элин-
ден бизни республикагъа 
2004 жылда къайтханды. 
Май районну Александров-
ская станицасында тохтагъ-
анды Жылкъыбайланы юй-
юрлери. Мындагъы элни 
темир тюкенинде ишлейди. 
Чамны, оюнну сюйген къыз-
ны эллиле бек жаратадыла, 
ол аланы хар сурамларын 
толтуруп тургъаны ючюн. 
Адамла излеген затланы 
башха шахарладан  келти-

рип, алыучуланы сурамла-
рын жалчытады. 

Иш кёллю Марина юйюн-
де малла тутады, бахчада 
ол ёсдюрмеген да жокъду. 
Кёчгюнчюлюкден къайтхан 
малкъарлыла Май районну 
эллерин бютюн бек жарат-
ханнга ушайдыла. Мында 
да, Къазахстандача, башха 
миллетлени келечилери бла 
жарашып жашайдыла.

МАМАЙЛАНЫ Алий. 
СУРАТДА: алыучу Лилия 

Шмит бла Жылкъыбайланы 
Марина.

Кязимни назмулары 
энтта эшитилгендиле

Къайгъырыу

Солугъанлагъа
ырахат болум къурау

КЪОНАКЪЛАНЫ Хасан

 Мадарымлыкъ

Кеси жерингде сатыу да файдалы

Башламчылыкъ

Туризмни 
айнытыр муратда

Интернетде – газетибизни энчи бети

Акъ зурнукланы кюнюне жоралап

 Спорт 

Хасанланы Муратны кезиулю хорламы

Ниетлерин, усталыкъларын да кёргюзтгендиле

Прокуратура

Бушууну сылтаулары ачыкъланадыла


